
Útdráttur 

Þessi ritgerð segir frá eigindlegri rannsókn á siðferðilegum álitamálum  í náms- og 

starfsráðgjöf í framhaldsskólum á Íslandi. Markmið rannsóknarinnar var að komast að því 

hvernig uppbygging siðferðilegra álitamála er í náms- og starfsráðgjöf í framhaldsskólum 

og afla upplýsinga um hvað er gert til að vinna með þessi álitamál. Fræðilegur hluti 

ritgerðar fjallar um siðferðileg álitamál frá sjónarhorni erlendra rannsakenda og 

fræðimanna sem og siðareglur hérlendis og erlendis. Viðtöl voru tekin við 6 náms- og 

starfsráðgjafa starfandi í framhaldsskólum og eitt rýnihópaviðtal var með 4 ráðgjöfum 

saman. Niðurstöður byggjast á greiningu gagna sem aflað var með viðtölunum og 

rýnihópnum.  

    Niðurstöður gefa til kynna að algengast er að siðferðileg álitamál í 

framhaldsskólum tengist trúnaði; flóknum samskiptum, tengslum og hlutverkum og 

faglegum vinnubrögðum og gildum. Það kom í ljós að ráðgjafarnir átta sig ekki alltaf strax 

á að um siðferðileg álitamál sé að ræða en þegar það er orðið ljóst reyna ráðgjafarnir að 

finna lausn á álitamálunum. Að mati þátttakenda eru siðferðileg álitamál nokkuð sem þarf 

að hafa í huga í ráðgjöf og flestir þátttakenda töldu að þau  kæmu sennilega upp daglega.  

Niðurstöður geta nýst til frekari rannsókna tengdum siðferðilegum álitamálum í 

náms- og starfsráðgjöf og geta þannig stutt við fagþróun stéttarinnar.  

 

 

Lykilorð: Náms- og starfsráðgjafar, námsráðgjafar, siðferðileg álitamál, siðfræði, 

framhaldsskólar. 

Abstract 

The aim of this research was to get a perspective on the ethical dilemmas that education 

and career counselors in colleges in Iceland experience. The focus was directed on finding 

the structure of the dilemmas and also to gain information about how the counselors  

respond to these dilemmas. The theoretical part is about the ethical dilemmas seen through 

the eyes of foreign researchers and scholars and codes of conduct both here and abroad. 

The research was conducted by interviewing six education and career counselors and four 

counselors participated in a focus group. The results are based on analysis using data from 

the interviews and focus group.  

 The research led to the conclusion that the most common ethical dilemmas are 

related to confidentiality; complex communication, relations and roles and professional 

practices and values. It was found out that the counselors sometimes do not realize that 

they are dealing with ethical dilemmas but when that is clear they try to find a solution. 

The participants felt that counselors should consider ethical dilemmas in their counseling. 

Most of the counselors thought that those dilemmas probably arose every day.  

 The results of the study can be used for further research related to ethical dilemmas  

in education and career counseling and so support professional development of the 

profession.  

 

 

Keywords: education and career counselors,  guidance counselors, ethical dilemmas, 

ethics, colleges.  

Formáli 

Þessi ritgerð er 30 ECTS meistaraprófsritgerð í náms – og starfsráðgjöf við 

Félagsvísindadeild Háskóla Íslands. Ritgerðin er unnin á árunum 2008 til 2013. 

Megintilgangur rannsóknarinnar var að finna út samsetningu þeirra siðferðilegu álitamála 

sem náms- og starfsráðgjafar í framhaldsskólum horfast í augu við í sínu starfi og að afla 

upplýsinga um hvað er gert til að leysa þessi álitamál. Einnig var markmið að niðurstöður 

væri hægt að nýta til að bæta störf náms- og starfsráðgjafa með því að gera siðferðileg 

álitamál í þeirra starfi sýnilegri. Í betra starfi náms- og starfsráðgjafa felst betri líðan 

ráðgjafanna í starfi og faglegri ráðgjöf til ráðþega. Rannsóknarspurningin sem unnið var út 

frá var: Hvaða siðferðilegu álitamál koma upp í náms- og starfsráðgjöf í framhaldsskólum? 

Í framhaldi af því var kannað hvernig ráðgjafarnir bregðast við slíkum málum, hvaða áhrif 

þau hafa á líðan ráðgjafanna og hvaða þættir hafa áhrif á úrlausn þeirra mála?  

    Aðalleiðbeinandi minn var Sif Einarsdóttir, dósent í  náms- og starfsráðgjöf og 

meðleiðbeinandi var Vilhjálmur Árnason, prófessor í heimspeki og stjórnarformaður 

Siðfræðistofnunar. Bæði gáfu þau  mér góð ráð til að vinna út frá og þakka ég þeim góða 

gagnrýni og hvatningu. Náms- og starfsráðgjöfum sem voru þátttakendur í rannsókninni 

þakka ég fyrir góðar viðtökur og samvinnu. Fjölskyldu minni þakka ég þolinmæðina 

meðan vinnuferli ritgerðarinnar stóð yfir. Ritgerðin byggir á eigindlegri rannsókn þar sem 

rannsakað var hvaða siðferðilegu álitamál kæmu upp í náms- og starfsráðgjöf í 

framhaldsskólum. 

    Til útskýringar fyrir lesendur ritgerðarinnar bendi ég á að þegar fjallað er um 

ráðgjafa er verið að meina náms- og starfsráðgjafa, en starfsheitið getur verið nokkuð 

óþjált í notkun. Orðið ráðþegi er notað um þann sem þiggur ráð hjá ráðgjafa. Skammstöfun 

FNS er notuð um Félag náms- og starfsráðgjafa, ACA um American Counseling 

Association og ASCA um American School Counselors Association. 

1 Inngangur 

Aukin áhersla hefur verið lögð á að störf séu leyst faglega og siðferðilega af hendi. Einnig er 

nú fylgst betur með vanrækslu fagfólks í starfi. Fagfólk í ráðgjöf, eins og náms- og 

starfsráðgjöf, þarf oft og iðulega að taka erfiðar ákvarðanir í starfi og þurfa einnig að kunna 

skil á siðareglum síns faghóps og til hvers sé ætlast af því í störfum sínum innan hópsins. Mál 

sem varða siðferði hafa sjaldnast eitt rétt svar og siðferðileg álitamál krefjast þess af 

ráðgjöfum að þeir taki ákvörðun á faglegum grundvelli (Corey og Corey, 2007).  

 Erfitt getur reynst fyrir náms- og starfsráðgjafa að taka ákvarðanir í siðferðilegum 

álitamálum og geta siðareglur fagfélagsins nýst til að gera ákvarðanatöku markvissari og 

réttmætari. Samkvæmt LaFollette (2007) ályktar fólk oft að auðvelt sé að taka einhverja 

ákvörðun, þegar svo er í rauninni ekki. Okkur getur yfirsést eða vandinn getur verið það 

flókinn að við misskiljum eða metum ekki hversu mikið aðgerðir okkar snerta aðra. Trú okkar 

á ríkjandi samfélagshefðir getur byrgt okkur sýn á það hve sumt í okkar samfélagi og okkar 

eigin hegðun getur verið röng.   

Hér á landi hafa rannsóknir á siðferðilegum álitamálum aðallega verið í 

heilbrigðisstéttum. Rannsóknir á siðferðilegum álitamálum sem koma upp í ráðgjöf hafa verið 

gerðar erlendis en lítið verið litið á þau mál hér á landi.  

1.1 Þróun náms- og starfsráðgjafar á Íslandi 

Saga náms- og starfsráðgjafar á Íslandi er ung miðað við í mörgum öðrum löndum (Gerður G. 

Óskarsdóttir, 1990; Menntamálaráðuneytið, 2007). Þróun náms- og starfsráðgjafar og náms- 

og starfsfræðslu fór hægt af stað hérlendis en um 1980 var farið að bjóða upp á náms- og 

starfsráðgjöf í Háskóla Íslands og framhaldsskólum hér á landi og nokkru síðar í 

grunnskólum, eða í kringum 1990 (Félag náms- og starfsráðgjafa, 1996 og 

Menntamálaráðuneytið, 2007). Þróun fagstéttar náms- og starfsráðgjafa felur í sér breytingar 

sem leiddu stéttina til faglegs starfs. Faglegra starf náms- og starfsráðgjafa er meðal annars til 

þess fallið að beina stéttinni á siðferðileg viðmið sem hæfa henni.  

   Þegar rætt er um hvað það er sem þarf til að skilgreina fagstétt, er einkum bent á þrjú 

atriði.  Í fyrsta lagi, að frekar yfirgripsmikillar þjálfunar er krafist til að stunda fagið. Í öðru 

lagi, að þjálfunin felur í sér áberandi vitsmunalegan þátt. Í þriðja lagi að hæfnin sem er þjálfuð 

útvegar mikilvægt innlegg í samfélagið. Að auki er algengt að aðilar fagstéttar þurfi 

staðfestingu á að hafa öðlast þjálfun í faginu og leyfi til að stunda það. Faginu tilheyra einnig 

samtök meðlima og að fagmaður sér sjálfur um eigið starf innan fagstéttarinnar (Bayles, 

1988).  

Árið 2009 voru sett lög um lögverndun starf náms- og starfsráðgjafa  og skyldur þeirra 

í starfi (Lög um náms- og starfsráðgjafa nr. 35/2009) en unnið hafði verið að því árum saman 

að fá faglega viðurkenningu með lögverndun á starfsheitið. Því fylgdi einnig krafa um 

siðferðileg vinnubrögð innan stéttarinnar og Félag náms- og starfsráðgjafa (FNS) sá um að 

útbúin voru viðmið til að hafa til hliðsjónar við gerð siðareglna fyrir félagið. Á árunum 2005-

2007 stóð félagið fyrir því að mynduð væri nefnd með það hlutverk að móta siðareglur 

félagsins en þær eru mikilvægur grunnur í faglegu starfi náms- og starfsráðgjafa (FNS, (e.d.)). 

Siðareglur íslenskra náms- og starfsráðgjafa eru að hluta til unnar að erlendri fyrirmynd. Þær 

voru samþykktar á ársfundi félagsins árið 2007 (Félag náms- og starfsráðgjafa, e.d.) og varð 

það grunnur að lögverndun og löggildingu á starfsheitinu. Með lögverndun starfsheitisins var 

stuðlað að faglegum vinnubrögðum innan stéttarinnar (Félag náms- og starfsráðgjafa, 2007). 

FNS hefur einnig gegnt stóru hlutverki við fagþróun stéttarinnar með því að bjóða upp á ýmis 

endurmenntunarnámskeið á sínum vegum (Sigrún Ágústsdóttir, 2007).  

Þróun á námi og störfum náms- og starfsráðgjafa hefur verið  mikil og hröð á 

skömmum tíma (Menntamálaráðuneytið, 2007; Anna Sigurðardóttir, 1999). En þrátt fyrir öra 

þróun stöndum við nágrannaþjóðum okkar langt að baki hvað varðar stefnu og framkvæmd 

náms- og starfsráðgjafar (Þingskjal 353, 2008 -2009). Það var stórt skref í fagþróun 

stéttarinnar þegar Háskóli Íslands hóf að bjóða upp á heildstætt diplómanám í náms- og 

starfsráðgjöf, árið 1990, en áður voru flestir þeir sem sinntu náms- og starfsráðgjöf á Íslandi 

með kennaramenntun (Guðbjörg Vilhjálmsdóttir, 1996). Árið 2004 var byrjað að bjóða upp á 

nám til MA – gráðu í Háskóla Íslands og frá 2009 hefur verið boðið upp á doktorsnám í náms- 

og starfsráðgjöf  (Háskóli Íslands (e.d.)). 

    Þróun náms- og starfsráðgjafar og náms- og starfsfræðslu fór  hægt af stað hérlendis. 

Mótun siðareglna og löggilding á starfi náms- og starfsráðgjafa hér á landi hefur orðið til að 

hluta til vegna áhrifa af erlendu samstarfi. Komið hefur fram að siðferðilegt starf helst í 

hendur við fagleg vinnubrögð. Siðareglur fagstétta eru ætlaðar til að tryggja siðferðileg 

vinnubrögð.  

1.2  Almennar siðareglur og siðareglur fagstétta 

Krafa um að fagstéttir sinni störfum sínum á siðferðilegan máta helst í hendur við siðareglur 

stéttarinnar. Hver og einn, sem sinnir ákveðnu starfi í samfélaginu, gegnir tvenns konar 

siðferðilegum skyldum. Annars vegar eru það almennar skyldur sem siðferðisverur og hins 

vegar eru það skyldur sem tilheyra tiltekinni starfstétt (Sigurður Kristinsson, 1991). Almenn 

siðaviðmið eiga við um allt fólk, þannig að þau eiga einnig við um fagfólk. Siðareglur 

fagstétta innihalda siðaviðmið sem viðkoma faglegum athöfnum (Vilhjálmur Árnason, 2003). 

Almenn siðaviðmið tengjast náms- og starfsráðgjöfum sem einstaklingum en siðareglur náms- 

og starfsráðgjafa segja til hvers er ætlast af þeim siðferðilega í starfi.  

Bayles (1989) bendir á að ef almenn siðaviðmið stangast á við viðmið stéttarinnar þarf 

sérstaða stéttarinnar að réttlæta undanþágu frá hinum almennu viðmiðum. Orð Kultgens 

(1988) útskýra á einfaldan hátt hvernig hægt er að greina faglega siðfræði niður. Í fyrsta lagi 

er vísað til þess siðferðis sem krafist er af ákveðinni fagstétt. Í öðru lagi að sameiginleg 

viðmið séu til staðar sem fagfólkið fylgir og í þriðja lagi er um að ræða sameiginlegar 

siðareglur fagstéttarinnar. Sigurður Kristinsson (1991) telur að líta megi á skráðar siðareglur 

sem eins konar sáttmála innan stéttar um það hvernig störfin skulu unnin og sem samkomulag 

um þau réttindi og skyldur sem fylgja skuli samfélagi þeirra. Einnig að þeir sem mynda 

viðkomandi félag skuldbindi sig til að vinna störf sín og að vera metnir eftir því hvernig þeim 

tekst til við það. 

Eitt skref í því að fagstéttir sækist eftir faglegri viðurkenningu er að þróa siðareglur 

við hæfi stéttarinnar (Dolgoff, Loewenberg og Harrington, 2009). Siðareglur nýtast til að 

leiðbeina um lagalega hlið siðferðilegra athafna og refsingar fyrir ósiðlega hegðun. Ástæður 

þess að fagstéttir búa sér til siðareglur er oft þörfin fyrir leiðsögn í aðstæðum þar sem erfiðir 

árekstrar verða og metnaður til að leysa mál af sanngirni sem koma upp varðandi ráðþega, 

samstarfsfólk og samfélagið almennt. Siðareglur sýna það sem heiðarlegt fólk eða meðlimir 

fagstéttarinnar myndu vera sammála um að væri rétt og rangt  (Freeman og Francis, 2006). 

Þeim má skipta í boð og bönn: Boð segja hvað okkur beri að gera og hvetja þannig til góðra 

verka, bönn  segja aftur á móti til um hvað beri að láta ógert og standa þannig vörð um 

verðmæti (Vilhjálmur Árnason, 2003). 

    Hlutverk skráðra siðareglna er að aðstoða starfsstéttir við að þjóna hlutverki sínu á 

sem ábyrgastan hátt, aðallega að aðstoða fólk við að gera upp hug sinn í siðferðilegum 

álitamálum (Sigurður Kristinsson, 1991; Vilhjálmur Árnason, 2003). Siðareglur vísa til 

siðferðilegra verðmæta og standa vörð um þau. Þær eiga að byggja á óhlutdrægum og 

rökstuddum kröfum um ábyrgð og sanngirni en ekki á persónulegri afstöðu fólks. Siðaviðmið 

fólks eru mismunandi og eins og Páll Skúlason (1990) bendir á er ekki nóg að treysta 

eingöngu á eigin dómgreind þar sem hún getur alveg eins leitt til ósiðlegrar hegðunar og 

siðferðilegrar.  



4 

Það að fagmaður kynni sér siðareglur ætti að þróa hjá honum næmi fyrir siðferðilegum 

vandamálum, færni við að greina þau og skýrari hugsun. Einnig að fá honum almenn og 

leiðbeinandi viðmið og hjálpa honum betur að skilja hlutverk fagstéttarinnar í samfélaginu 

(Bayles, 1989).   

 

Siðareglur er almennt hægt að flokka eftir skyldum í fjóra flokka: 

 

 Frumskyldur – felast í því að virða sjálfræði, bera umhyggju fyrir velferð og að virða 

einkalíf. 

 Hæfnisskyldur – felast í því að ástunda vönduð vinnubrögð og viðhalda þekkingu sinni 

og færni með endurmenntun. 

 Borgaralegar skyldur – felast í því að stuðla að velferð almennings. 

 Bróðurlegar skyldur – felast í því að eiga góð samskipti og samvinnu við 

samstarfsfólk og að standa vörð um orðstír stéttarinnar  

(Vilhjálmur Árnason, 2003). 

 

Margir kostir fylgja því að nota siðareglur og þær geta verið afar nytsamlegar séu þær 

notaðar rétt. Þær geta nýst til að komast að niðurstöðu í tilteknu máli, auka samheldni 

stéttarinnar, jafna ágreining, skera úr deilum og þær eru opinber mælikvarði á hvernig störf 

skuli metin. Einnig nýtast þær í ákvarðanatöku þannig að fagfólk taki ekki ákvarðanir með 

eigin hagsmuni í huga (Páll Skúlason, 1990; Vilhjálmur Árnason, 2003). Samt eru einnig til 

rök gegn notkun siðareglna, og má nefna að skráðar siðareglur eru ekki trygging fyrir góðu 

siðferði (Vilhjálmur Árnason, 2003). Siðareglur geta verið skaðlegar séu þær ekki notaðar rétt. 

Til dæmis má sú hugsun ekki vera hjá starfsmanni að nóg sé að passa sig að brjóta ekki 

ákveðnar siðareglur og þá sé allt í góðu. Siðareglur geta heldur ekki verið tæmandi yfir það 

sem upp getur komið því að sífellt koma ný verkefni sem krefjast siðferðilegrar hugsunar. Enn 

fremur mætti segja að þar sem siðareglur ýmist banna ákveðnar athafnir eða hvaða athafnir er 

ámælisvert að gera ekki, fjalla þær einungis um lágmarksskyldu en ekki umframskyldu 

(Sigurður Kristinsson, 1991). Það gæti verið siðferðilega rangt að gera aðeins lágmarksskyldu 

sína í máli en ekki að gera sitt besta.                                                 

    Ákvarðanataka í siðferðilegum álitamálum getur verið erfið. Ef valið stendur á milli 

ákvarðana sem fela í sér að augljóst þykir að önnur ákvörðunin er rétt, meðan hinn kosturinn 

sýnist rangur, dugar yfirleitt heilbrigð skynsemi og siðferðiskennd. Erfitt getur verið fyrir 

ráðgjafa að velja á milli margra góðra kosta en þó erfiðara í tilfellum þar sem velja þarf á milli 

kosta sem allir hafa slæmar afleiðingar. Siðareglur eru oft mikilvæg viðmið þegar velja þarf á 

milli ákvarðana (Dolgoff o.fl., 2009). Hver ráðgjafi þarf að taka ákvörðun út frá siðferðilegri 

hugsun og eigin dómgreind en ákvörðunin þarf einnig að vera í samræmi við starfsbundnar 

skyldur stéttarinnar og siðareglur hennar (Vilhjálmur Árnason, 2003). Siðareglur FNS eiga að 

nýtast náms- og starfsráðgjöfum þegar velja þarf á milli mögulegra ákvarðana. 

 Siðareglur ráðgjafa í skólum segja að faglærðir náms- og starfsráðgjafar vinni sem 

einstaklingar og taki ábyrgð á eigin gerðum. Þeim er ætlað að vinna störf sín miðað við 

menntun, þjálfun og reynslu innan sinnar starfstéttar. Ef upp koma siðferðileg álitamál gætu 

þeir til dæmis ráðfært sig við aðra ráðgjafa til að styrkja sig í ákvarðanatöku (Bodenhorn, 

2006; Félag náms- og starfsráðgjafa, (e.d.)). Í siðareglum FNS kemur fram að hver náms- og 

starfsráðgjafi beri sjálfur ábyrgð á að efla sína eigin fag- og starfsþróun. Einnig kemur fram 

að náms- og starfsráðgjafi hafi ávallt heill og velferð ráðþega að leiðarljósi (Félag náms- og 

starfsráðgjafa, e.d.). Um þá frumskyldu fagfólks að gæta hagsmuna skjólstæðings segir 

Vilhjálmur Árnason (2003) að það feli í sér að fagfólk standi vörð um velferð skjólstæðinga 

sinna.  Einstaklingur leitar til fagmanns vegna sérkunnáttu hans og reynsla fagmannsins gerir 

hann hæfan til að gæta hagsmuna skjólstæðings. Allar athafnir hans miða að því að stuðla að 

velferð skjólstæðingsins. 

Náms- og starfsráðgjafar þurfa oft í störfum sínum að íhuga hvað sé rétt að gera og 

hvað ekki og nýta sér meðal annars siðaviðmið til þess. Til að skoða siðaviðmið ráðgjafa getur 

reynst gagnlegt að líta á hvernig erlend sem innlend samtök ráðgjafa haga þessum málum. Hjá 

FNS eru fjórir félagsmenn í siðanefnd félagsins. Nefndinni er ætlað að vera leiðbeinandi, 

ráðgefandi og fyrirbyggjandi varðandi siðferðileg málefni innan fagstéttarinnar. Siðanefnd er 

ætlað að standa vörð um að aðilar innan stéttarinnar starfi samkvæmt siðaviðmiðum félagsins. 

Nefndin fjallar um þau mál sem vísað er til hennar og metur alvarleika þeirra (FNS, (e.d.)). 

Siðareglur FNS voru unnar af náms- og starfsráðgjöfum hér á landi. Þau siðferðisgildi sem 

liggja til grundvallar íslensku reglunum eru: 

1) Manngildi og virðing  

2) Sjálfræði   

3) Heill og velferð  

Siðareglum FNS (sjá Viðauka) er skipt í þrjá kafla og kveða þeir á um ákveðnar 

reglur: Í fyrsta kafla er fjallað um ráðgjafarsambandið, í fyrstu 6 greinum reglnanna. Í  öðrum 

kafla er fjallað um faglega ábyrgð ráðgjafa, í 7. til 15. grein. Í þriðja kafla er fjallað um 

siðanefnd félagsins og brot á siðareglum (Félag náms- og starfsráðgjafa, (e.d.)). Sé þörf á að 

nota siðareglur sér til aðstoðar í ákvarðanatöku þurfa faglegir ráðgjafar að styðjast við 

siðareglur síns fagfélags (Bodenhorn, 2006).  

Til að draga saman má segja að náms- og starfsráðgjafar þurfa að taka tillit til tvenns 

konar siðferðilegra skyldna: almennra skyldna sem siðferðisverur og skyldna sem tilheyra 

þeirra starfstétt. Hlutverk skráðra siðareglna er að aðstoða starfsstéttir til vandaðra 

vinnubragða og siðferðilegrar hugsunar. Siðareglum má skipta í boð og bönn og notkun þeirra 

geta fylgt bæði kostir og gallar. Siðareglur nýtast til leiðsagnar þegar velja þarf á milli 

mögulegra ákvarðana en varasamt er að byggja ákvörðun í siðferðilegum álitamálum 

einvörðungu á þeim heldur þarf hver einstaklingur að taka ákvörðun út frá siðferðilegri 

hugsun og eigin dómgreind. 

1.3  Siðferðileg álitamál í náms- og starfsráðgjöf 

Siðferðileg álitamál hafa verið skilgreind sem mál þar sem engin ein lausn virðist vera sú rétta 

(Bodenhorn, 2006). Í öllum hjálparstéttum koma upp siðferðileg álitamál. Þau koma upp 

þegar tvö eða fleiri siðalögmál stangast á við hvert annað (Freeman og Francis, 2006). Flest 

eru álitamálin flókin en krefjast afdráttarlausra lausna. Þó að mun auðveldara sé að koma auga 

á ámælisverða hegðun hjá öðrum en hjá sjálfum sér þá eru mun meiri líkur á að einstaklingur 

geti breytt eigin hegðun en annarra. Þess vegna getur verið gagnlegt að fagmaður skoði 

markvisst eigin hegðun, því  siðferðileg álitamál geta verið lítt áberandi (Corey og Corey, 

2007).  

Fagleg vinnubrögð eru í sterku samhengi við siðferðilega hegðun, en þó er mögulegt 

að hegðun fagmanneskju sé ófagleg en ekki ósiðleg. Það er mjög mikilvægt að ráðgjafi finni 

út hvort málið er siðferðilegt, lagalegt eða eitthvað annað. Ef málið reynist siðferðilegt er 

nauðsynlegt að reyna að sjá málið frá sem flestum hliðum. Að ráðgjafi gefi sér tíma til að 

finna lausn á málinu er höfuðatriði (Corey, Corey og Callanan, 2011). Mörg ólík áreiti hafa 

áhrif, bæði á ráðþega og ráðgjafa, og af þeim sökum getur ráðgjafinn átt erfitt með að meta 

áhrifin af aðgerðum sínum. En tvíræðni og óvissa í ráðgjöf auka líkurnar á siðferðilegum 

álitamálum (Dolgoff o.fl., 2009).  

Fagfélög hafa starfandi siðanefndir á sínum vegum. American Counseling Association 

(ACA) eru samtök fagstétta í ráðgjöf í Ameríku. Siðanefnd ACA hefur tvö meginmarkmið. 

Hið fyrra er að mennta meðlimi ACA um siðferðilega starfsemi og túlkun á siðareglum ACA 

og hið síðara er að úrskurða um staðhæfingar um ósiðlega starfshætti meðlima ACA á 

sanngjarnan hátt (American Counseling Association, 2005). 

Rannsókn Lazovsky (2008) sýnir að í löndum þar sem náms- og starfsráðgjöf er í 

skólum eru þau siðferðilegu álitamál sem koma upp af svipuðum toga. Samkvæmt Bodenhorn 

(2006) eru algengustu siðferðilegu álitamál í starfi  ráðgjafa í skólum varðandi trúnað, 

samskipti við ráðþega, réttindi foreldra og einnig ef ráðþega eða öðrum stafar hætta af eigin 

hugsunum eða hegðun. Glosoff og Freeman (2007) sýna fram á að þetta kemur heim og 

saman við það sem er skráð hjá ACA um siðferðileg álitamál en einnig kemur fram að 

samband við fagfólk, mat fagfólks á málum sem og umsjón, þjálfun, kennsla og rannsóknir 

geti orsakað siðferðileg álitamál. 

Niðurstöður ACA voru fengnar út frá starfsstéttum sem sjá um ýmiss konar ráðgjöf. 

Ekki er ólíklegt að þessar tölur væru svipaðar hér á landi. Þær sýna okkur hvaða mál koma 

helst upp varðandi siðferðileg álitamál í ráðgjöf og þannig hvað beri helst að varast.  

Hér á eftir er farið yfir hvers konar mál, sem samvæmt Corey og Corey ( 2007),  

Corey, Corey og Callanan (2011), Lazovsky (2008), Lehr, Lehr og Sumarah (2007) og 

Sadeghi,  Fischer og  House (2003) eru líklegust til að tengjast siðferðilegum álitamálum í 

náms- og starfsráðgjöf. Þetta fellur einnig að niðurstöðum rannsóknarinnar sem þessi ritgerð 

fjallar um. Álitamálin sem fjallað er um eru trúnaður við ráðþega, fagmennska og samband 

við ráðþega, hættuleg hegðun nemenda, misbeiting og vanræksla og ráðgjöf í 

fjölmenningarsamfélagi.  

1.3.1 Trúnaður við  ráðþega 

Komið hefur fram að helstu siðferðilegu álitamál sem koma upp hjá námsráðgjöfum í skólum 

eru tengd trúnaði við nemendur (Lazovskys, 2008). Trúnaður við ráðþega þýðir það að 

ráðgjafi lætur engum í té upplýsingar sem hann hefur fengið hjá ráðþega, nema með upplýstu 

samþykki hans. Samt sem áður getur komið upp sú staða í starfi ráðgjafans að hann þurfi að 

ræða upplýsingar frá ráðþega við samstarfsfólk sitt. Trúnaður er hátt metinn í samfélögum þar 

sem réttur einstaklinga er í hávegum hafður (Dolgoff o. fl., 2009). 

 Í rannsókninni sem ritgerðin byggir á kemur fram í niðurstöðum að trúnaður er 

algengasta siðferðilega álitamálið sem kemur upp hjá náms- og starfsráðgjöfunum. 

Samkvæmt rannsókninni getur trúnaður verið flókið mál og í sumum tilfellum þótt rétt að 

rjúfa trúnað við ráðþega. Það er þó ekki auðvelt fyrir ráðgjafa að taka ákvörðun um að rjúfa 

trúnað. Þetta kom fram í rannsókninni og hefur komið fram í öðrum rannsóknum og hér 

verður farið aðeins yfir hvað felst í trúnaði ráðgjafa gagnvart ráðþega.  

Réttur manneskju til einkalífs er frumgildi í okkar samfélagi. Hver manneskja á rétt á 

að ákveða sjálf hvenær, hvar og að hvaða marki hann eða hún vill deila persónulegum 

upplýsingum með öðrum (Dolgoff o. fl., 2009; Vilhjálmur Árnason, 2003). Siðareglan um 

trúnað ráðgjafa er byggð á þessu samfélagslega gildi. (Dolgoff o. fl., 2009). Náms- og 

starfsráðgjafar eru talsmenn nemenda. Til að vera færir um að vera virkir talsmenn ráðþega 

sinna, þurfa ráðgjafar í grunn- og framhaldsskólum að hafa víðtæka þekkingu á lagalegri 

stöðu nemenda og foreldranna, siðfræði um einkalíf, trúnað og upplýsta ákvörðun svo 

eitthvað sé nefnt (Kress, Drouhard og Costin, 2006).   

Það er talinn vera hornsteinn í ráðgjafarstarfinu að halda trúnað við ráðþega. Ráðþegi á 

að geta treyst því að það sem hann segir ráðgjafa sé varðveitt sem trúnaðarupplýsingar, nema 

um annað sé rætt  (Corey og Corey, 2007; Lazovsky, 2008).  Vihjálmur Einarsson (2003) 

bendir á að ýmsar ástæður geti orðið til þess að það sé hugsanlega rétt að rjúfa þagnarskyldu. 

Til dæmis ef almannaheill er í húfi, ef þagnarskyldan stangast á við hagsmuni saklauss þriðja 

aðila og ef hún stangast á við hagsmuni einstaklingsins sjálfs. 

Dolgoff o.fl. (2009) segja að þagnarskyldan tengist kröfunni um rétt einstaklings til 

einkalífs en að í  ákveðnum aðstæðum geti orðið álitamál hvort eigi að  halda hana. Þar gæti 

verið um að ræða siðferðileg verðmæti sem eru mikilvægari en þau sem þagnarskyldan 

stendur vörð um.  

Þeir sem starfa við ráðgjöf þurfa reglulega að taka ákvörðun um hvað sé viðeigandi og 

hvað ekki. Í ferli ráðgjafarinnar gæti ráðgjafi tekið þá ákvörðun að það sé siðferðilega 

viðeigandi að láta þriðja aðila vita af einhverju, jafnvel þó að það kosti að rjúfa trúnað  

(Freeman og Francis, 2006). Samkvæmt rannsókn Lazovskys (2008) Vilja ráðgjafar í skólum 

fyrir alla muni virða þagnarskyldu við ráðþega sína en  aðrar skyldur geta stangast á við hana. 

Slík mál eru oft talin vera erfiðust fyrir ráðgjafana að ráða fram úr. Ef ráðgjafar telja sig þurfa 

að rjúfa trúnað við ráðþega eru þeir helst tilbúnir til þess þegar um er að ræða hættulega 

hegðun eða aðstæður, síður um ólöglega hegðun og síst þar sem um er að ræða persónuleg 

mál eða fjölskyldumál.  

Ýmsir þættir hafa áhrif á það hvernig námsráðgjafar líta á þagnarskyldu sína. Aldur og 

þroski nemenda, réttindi nemenda við aukinn aldur og mismunandi hlutverk ráðgjafa eftir 

aldri nemenda eru þar áhrifavaldar. Náms- og starfsráðgjafar í grunnskólum eru líklegri til að 

rjúfa trúnað heldur en ráðgjafar í framhaldsskólum, sem eru aftur á móti líklegri til að rjúfa 

trúnað við ráðþega sinn heldur en háskólaráðgjafar (Bodenhorn, 2006) . 

Lazovsky (2008) bendir á að í tilvikum þar sem rjúfa þarf trúnað við ráðþega geta 

komið upp margar spurningar. Til dæmis þarf að athuga í hverju máli fyrir sig hversu miklar 

upplýsingar þurfi að gefa aðilum sem koma að málinu og hvaða aðgerðir þjóni mestum 

tilgangi fyrir ráðþega. Gagnkvæmni (Vilhjálmur Árnason, 2003) þarf að vera í trausti og 

trúnaði milli ráðgjafa og ráðþega og því á ráðþegi ekki tilkall til þagnarskyldu gagnvart 

honum ef hann brýtur sjálfur gegn grundvallarreglum siðferðilegs samfélags.  

Takmarkanir á trúnaði fela í sér að ráðþegi þarf að vera upplýstur frá byrjun 

ráðgjafarferlisins um að trúnaður sé haldinn nema í ákveðnum tilfellum. Samkvæmt Dolgoff 

o. fl. (2009) sýna rannsóknir að 40% af fagfólki sem vinnur við andlega heilsu fólks, upplýsir 

ekki skjólstæðing sinn um takmarkanir á trúnaði fyrr en upp koma mál sem ráðgjafi þarf 

lögum samkvæmt að tilkynna þriðja aðila. 

Upplýst samþykki er eitt af því sem ráðgjafar verða að hafa í huga þegar unnið er með 

trúnað við ráðþega. Þá þarf ráðgjafi að ræða við hvern ráðþega um hans hagsmuni, áætlanir, 

takmörk á trúnaði og hugsanlegri aðstoð (Daniels, 2001). Til að hægt sé að tala um að einhver 

veiti óþvingað og upplýst samþykki sitt þurfa ákveðnar forsendur að vera til staðar:  

 

1. Að skjólstæðingi séu veittar nægilegar upplýsingar til að hann geti gert upp hug sinn. 

2. Að gengið sé úr skugga um að skjólstæðingur hafi skilið upplýsingarnar.  

3. Að samþykki skjólstæðings sé óþvingað og sjálfviljugt. 

4. Að skjólstæðingur sé sjálfur hæfur til að gefa samþykki  

(Vilhjálmur Árnason, 2003). 

 

Manneskja telst fullnægjandi upplýst til að gefa samþykki sitt ef hún veit: 

 Hvað muni gerast og hvaða afleiðingar samþykkið muni hafa 

 Hvaða afleiðingar það hefur að gefa ekki samþykki sitt 

 

Sé ráðþegi ekki fær um að gefa upplýst samþykki fyrir ákvörðunum, til dæmis ef hann 

er ólögráða, þá þarf að fá samþykki hjá viðeigandi þriðja aðila (Dolgoff o. fl., 2009). Misjafnt 

er hvort upplýst samþykki er fengið með skriflegri undirskrift. Það fer eftir aldri ráðþega og 

því sem samþykkið er fengið fyrir. Algengt er að foreldrar ólögráða barna og ungmenna skrifi 

undir en barnið/ungmennið ræði málið munnlega við ráðgjafa. Slíkt undirskriftarskjal, þar 

sem kemur fram upplýst samþykki verndar bæði hagsmuni skjólstæðings og ráðgjafans (Lehr, 

Lehr og Sumarah, 2007). Samkvæmt Dolgoff o. fl. (2009) benda rannsóknir til þess að 

fullorðið fólk skilji oft ekki til fulls fyrir hvað upplýst samþykki stendur, til að mynda að hægt 

er að draga slíkt samþykki til baka. Því er full ástæða til að ætla að það þurfi að útskýra vel 

fyrir nemendum í framhaldsskóla út á hvað upplýst samþykki gengur.  

Trúnaður við ólögráða ráðþega getur verið flókið mál.  Ráðgjafar í skólum eru 

siðferðilega skyldugir til að halda upplýsingum nemenda í trúnaði nema ef  hætta steðjar að 

ráðþega sjálfum eða öðrum. Hins vegar eru það lagaleg réttindi forráðamanna að fá vitneskju 

um það sem barnið þeirra segir ráðgjafa, þó að nemandinn hafi óskað eftir fullum trúnaði 

(Kress o.fl., 2006). Lazovsky (2008) bendir á að ráðgjafar eru ekki sammála um hvenær þeim 

finnst rétt að gera undantekningu frá siðareglum um trúnað gagnvart ólögráða ráðþega. 

Annars vegar eru ráðgjafar sem segja að foreldrar hafi lagalegan rétt sem forsjáraðilar til að fá 

allar upplýsingar og hins vegar eru ráðgjafar sem segja að þeir myndu ekki gefa foreldrum 

upplýsingar ef þeim fyndist hætta á að það kæmi sér illa fyrir ráðþegann. Ráðgjafinn þarf þá 

að finna hvernig sé best að koma til móts við réttindi ólögráða nemanda um trúnað, lagaleg 

réttindi forráðamanna og annarra aðstandenda um vitneskju og skuldbindingu ráðgjafans til að 

þjóna sem best hagsmunum ráðþegans. Samkvæmt Kress o.fl. (2006) þarf ráðgjafinn að 

hugleiða á hvaða stigi foreldrar og stjórnendur skóla hafa rétt til að fara fram á aðgang að 

trúnaðarupplýsingum.  

Lazovsky (2008) segir að skortur sé á skýrum viðmiðum varðandi trúnað við ólögráða 

ráðþega og þegar foreldrar/forráðamenn vilja fá meiri upplýsingar en ráðgjafi telur að eigi að 

veita þeim er þörf á faglegri ákvörðun ráðgjafans. Þá þarf hann að reyna að fá samþykki 

ráðþegans þó að þeir sem eru ólögráða séu ekki með lagaleg réttindi til að gefa slíkt 

samþykki. Bæði eldri og yngri nemendur álíta trúnað afskaplega mikilvægan þátt í ráðgjöf. 

Upplýsingagjöf til samstarfsfólks og stjórnenda er eitt af lykilhlutverkum ráðgjafa í 

skólum. Það getur reynst ráðgjöfum erfitt að halda trúnað við nemanda en gefa um leið 

upplýsingar til kennara eða annarra starfsmanna skólans, sem koma að menntun nemandans 

að einhverju marki (Lazovsky, 2008). Samkvæmt Lehr, Lehr og Sumarah (2007) hafa 

ráðgjafar í skólum svipaðar vinnureglur við að koma upplýsingum til samstarfsfólks og 

foreldra. Og þar skiptir aldur nemandans miklu máli varðandi hvaða aðferðir eru notaðar. Ef 

nemandi er lögráða þarf fullt samþykki hans fyrir upplýsingum sem á að gefa öðrum, nema 

þegar um er að ræða hættu, eins og komið hefur fram. Ef nemandi er undir lögaldri er algengt 

sjónarmið hjá ráðgjöfum að þeir vinni samkvæmt því sem þjónar best hagsmunum nemandans 

og láta því upplýsingar frekar í té við skólastjóra, kennara eða foreldra ef þeir telja að það 

muni hjálpa nemandanum á einhvern hátt. Dolgoff o.fl. (2009) benda á að upplýsingar um 

ráðþega sem settar  eru á annað form en skrifað á blað, getur verið erfitt að varðveita. Þegar 

upplýsingar hafa verið sendar öðrum fagaðilum í tölvupósti er það úr hendi ráðgjafans komið 

að vernda trúnað við ráðþegann.  

javascript:void(0);
http://proquest.umi.com/pqdweb?RQT=572&VType=PQD&VName=PQD&VInst=PROD&pmid=34879&pcid=34463281&SrchMode=3

Eins og komið hefur fram er trúnaður það siðferðilega álitamál sem mest ber á góma 

hjá ráðgjöfum. Önnur álitamál sem einnig koma oft upp verða kynnt hér á eftir.  

1.3.2  Fagmennska og samband við ráðþega 

Siðfræði fagstétta gefur hugmyndir um ábyrgð og skyldur fagfólks gagnvart skjólstæðingum 

sínum. Sá sem leitar eftir þjónustu náms- og starfsráðgjafa þarf að geta treyst því að fá þá 

þjónustu sem ráðgjafinn gefur sig út fyrir að geta veitt. Fagstéttin gefur sig ekki út fyrir að 

gera það sem er ekki í hennar verkahring og störf ráðgjafans bera vitni um hann sem 

fagmanneskju (Koehn, 1994). Náms- og starfsráðgjafar eru fagfólk og ef þeir vinna ekki 

faglega með ráðþega getur það talist siðferðilega ámælisvert.  

Starfslýsing námsráðgjafa ætti að gefa skýrari mynd af þeim störfum sem ætlast er til 

að náms- og starfsráðgjafar leysi af hendi. Í bók Gerðar G. Óskarsdóttur  (1990b), 

Starfslýsingar, segir meðal annars um starf námsráðgjafa: 

 
Veitir einstaklings- eða hópráðgjöf í grunnskóla, framhaldsskóla og háskóla sem miðar  að því að 

aðstoða einstaklinga við að standast kröfur viðkomandi skóla og búa þá undir frekara nám og störf. 

 

Þetta er stutt lýsing á störfum námsráðgjafa en nákvæmari lýsing á störfum þeirra er að 

finna meðal annars á heimasíðum skólanna/stofnananna sem þeir vinna fyrir.   

    Samband ráðþega og ráðgjafa einkennist af því að ráðþeginn sækir eða fær aðstoð með 

(vanda)mál frá ráðgjafanum. Fagmanneskjan tekur á sig ábyrgð um að hjálpa ráðþeganum og 

venjulega lýkur sambandinu þegar því hlutverki ráðgjafans er lokið. Ein af megin orsökum 

fyrir siðferðilegum álitamálum á þessum vettvangi er þegar ráðgjafinn fer út fyrir þann ramma 

sem telst siðferðilegur með því að veita ráðþega aðstoð sem er meiri en sú sem til er ætlast af 

honum faglega. Þó að ráðgjafarsambandið eigi að takmarkast við ráðgjöfina geta ráðgjafar 

samt sem áður fundið fyrir tilfinningaviðbrögðum gagnvart ráðþega. Slíkt getur verið eðlilegt 

en tilfinningarnar geta valdið breytingum á hegðun ráðgjafans sem getur orsakað siðferðileg 

álitamál (Dolgoff o. fl., 2009). Samt geta vinaleg samskipti verið einmitt það sem ráðþegi 

þarfnast til að ná að nýta sér þá aðstoð sem hann sækir sér. Ráðgjafi þarf bara að vera 

meðvitaður um að halda samskiptunum þannig að það skaði ekki ráðgjafarsambandið og gæta 

hagsmuna ráðþega (Corey og Corey, 2007). 

Hlutverk ráðgjafans geta skarast við önnur hlutverk sem hann hefur sem manneskja, til 

að mynda fjölskyldu- eða vinatengsl. Þegar þarfir ráðgjafans fara að tengjast í 

ráðgjafarsambandið getur ráðgjafinn misst tilfinningu fyrir hlutlægni/óhlutdrægni  og þannig 

valdið ráðþeganum skaða (Dolgoff o. fl., 2009). Til að tryggja öryggi ráðþega ættu ráðgjafar 

að nota upplýst samþykki, leita ráða og eftirlits hjá öðrum og skrá hjá sér (Corey og Corey, 

2007). Ráðgjafar þurfa að gæta þess að komast ekki í þá stöðu að hagsmunir þeirra rekist á 

við hagsmuni ráðþega eða hafi á einhvern hátt slæm áhrif á ráðgjafarsambandið (Freeman og 

Francis, 2006). 

 

Það sem getur ráðið úrslitum hvort ráðgjafinn er ábyrgur í starfi er: 

 Góð dómgreind 

 Vilji til að skoða eigin gerðir í starfi 

 Að ráðgjafi sé meðvitaður um eigin tilfinningar og hvatir 

 

    Til að ráðgjafi starfi á faglegum grundvelli þarf hann að hafa tileinkað sér ákveðin 

fræði, þekkingu og reynslu (Dolgoff o. fl., 2009). Daniels (2001) bendir á að það telst meðal 

annars ábyrgð ráðgjafans sjálfs að sjá til þess að hann hafi nægilega þjálfun áður en hann 

tekur til starfa. Svipað kemur fram í kafla tvö í siðareglum FNS, en þar er fjallað um faglega 

ábyrgð náms- og starfsráðgjafa. Í 8. gr. segir meðal annars að ráðgjafi beri ábyrgð á að 

viðhalda þekkingu sinni og bæta faglega þjónustu sem hann veiti í starfi (Félag náms- og 

starfsráðgjafa, e.d.). Einnig telst það vera eðlilegur hluti af hlutverki ráðgjafans að útskýra 

fyrir ráðþega takmarkanir á trúnaði. Það hvernig þetta er útskýrt getur haft áhrif á þróun 

ráðgjafarsambandsins (Francis, 2003). 

1.3.3 Skaðleg hegðun nemenda 

Aukin tíðni virðist vera á því að nemendur skaði sjálfa sig. Því er mikilvægt að ráðgjafar hafi 

getu til að þekkja hegðunareinkenni sem benda til þess að nemendur skaði sjálfa sig. 

Samkvæmt Kress o.fl. (2006) segjast  13% af unglingum hafa stundað sjálfsmeiðandi hegðun. 

Það sem er sameiginlegt með slíkri hegðun hjá börnum og ungmennum er að meiða viljandi 

líkama sinn án þess að valda skaða sem kemur þeim í lífshættu. Ráðgjafar í grunn- og 

framhaldsskólum eru í góðri stöðu til að greina hegðunina snemma og bregðast við henni. 

Eins og áður hefur komið fram þá krefjast siðferðileg viðmið þess að ráðgjafar tilkynni 

viðeigandi yfirvöldum þegar hegðun nemanda gefur til kynna yfirvofandi hættu hjá 

nemandanum sjálfum eða öðrum. Þess vegna þarf að tilkynna sjálfsmeiðandi hegðun. En 

Lazovsky (2008) segir að verulegur munur sé á því milli ráðgjafa hvað þeir telja vera hættu og 

réttlætingu á því að rjúfa trúnað. Þess vegna  er vinnulag ráðgjafa misjafnt og ekki hægt að 

tryggja að eins sé tekið á málum milli skóla.  

Francis (2003) segir ennfremur að samkvæmt rannsókn í Bandaríkjunum sé sýnt fram 

á að ráðgjafar í 30% af þeim framhaldsskólum og háskólum sem höfðu náms- og 



13 

starfsráðgjafamiðstöð, glími oft við siðferðileg álitamál þegar ráðþegar þeirra láta í ljós 

sjálfsvígshugsanir eða gera tilraun til sjálfsmorðs. Niðurstöður úr rannsókninni sýndu að árið 

2000-2001 höfðu 9,7% framhaldsskóla og háskóla tilkynnt um nemendur sem frömdu 

sjálfsmorð og höfðu jafnframt verið ráðþegar hjá ráðgjafaþjónustu viðkomandi skóla. Sama 

rannsókn sýndi fram á að 227 ráðgjafarmiðstöðvar í framhaldsskólum höfðu tilkynnt um að 

hafa þurft að láta leggja inn 1.241 nemanda vegna geðrænna ástæðna sama ár. Þó svo að 

sjálfsmorðstíðni nemenda í framhaldsskólum sé lægri en hjá þeim sem ekki stunda nám þá er 

sjálfsmorð önnur algengasta ástæða fyrir dauða hjá framhaldsskólanemendum. Ef nemandi   

sýnir hugmyndir um sjálfsvíg eða gerir tilraun til sjálfsvígs, þá er það skylda ráðgjafans að 

bregðast við með tilliti til þess að tryggja öryggi ráðþegans. Í flestum tilfellum myndi það fela 

í sér að tilkynna þetta foreldrum, stjórnendum skóla og öðrum aðstandendum. 

    Í samantekt sem Landlæknisembættið gerði fyrir heilbrigðismálaráðherra kom fram 

að alls 518 Íslendingar sviptu sig lífi á árunum 1990 til 2005. Á tímabilinu tóku 180 manns 

undir þrítugu líf sitt (Þingskjal 401  —  167. (2006–2007)). 

Tíðni sjálfsmorðstilfella hjá unglingum hefur risið um meira en 300% síðan 1950. 

Tíðnin í aldurflokknum 15-24 ára er 11,4 á hverja 100.000 manns. Það er líka mjög slæmt að 

vita til þess að á móti hverju sjálfsvígi hjá ungmenni eru 100 til 200 sjálfsvígstilraunir 

(Capuzzi, 2002). Samkvæmt Hagstofu Íslands (e.d.) er tíðni sjálfsvíga hjá íslenskum 

drengjum mun hærri en hjá íslenskum stúlkum. Sjálfsvíg geta komið upp í öllum fjölskyldum 

en meðal þeirra sem eru taldir í sjálfsvígshættu eru ungir karlmenn og ungir samkynhneigðir 

(Landlæknisembættið, e.d.). Í niðurstöðum þessarar rannsóknar kemur fram að ráðgjöfum 

þykir mikið álag á unga menn og er ástæða til að athuga hvort samhengi sé á milli þessa 

meinta álags og sjálfsvíga hjá ungum mönnun og drengjum.   

Allir ráðgjafar sem vinna með nemendum sem hafa sjálfsvígshugmyndir þurfa þjálfun 

í því hvernig skuli meðhöndla trúnað og takmarkanir á honum og hvernig sé best að útskýra 

þessar takmarkanir fyrir ráðþegum sínum til að tryggja sem bestan skilning þeirra. Ef einhver 

misskilningur verður á þessu getur það orðið til þess að ráðþega finnist hann svikinn af 

ráðgjafanum (Francis, 2003). 

Sjálfsmeiðandi hegðun, sjálfsvígshætta og sjálfsvíg íslenskra ungmenna er ekki mikið 

í umræðunni hjá hinum almenna borgara. En eins og Kress o.fl. (2006) benda á stunda um 

13% ungs fólks sjálfsmeiðandi hegðun og sjálfsvíg er önnur algengasta dánarorsök nemenda í 

framhaldsskólum. Þetta er vandi sem er til staðar og geta siðferðileg álitamál fléttast þar inn.  

1.3.4 Misbeiting og vanræksla  

Þegar siðferðileg vandamál koma upp getur verið erfitt að taka ákvörðun. En þegar grunur er 

um misbeitingu eða vanrækslu eru ákveðin lög og reglur sem ráðgjafar eiga að fara eftir  til að 

tilkynna slíkt (Lambie, 2005). Til að skýra hugtökin, misbeiting og vanræksla er hægt að 

notast við eftirfarandi skilgreiningu frá American School Counselor Association Position 

Statement: Child Abuse (ASCA, 1999).  

Misbeiting: Það að barn hljóti líkamlegan skaða á annan hátt en vegna slyss. 

Vanræksla: Ábyrgðaraðili bregst skyldu sinni í að útvega mat, umhyggju, föt, skjól, umsjá 

eða læknisþjónustu fyrir barn.  

     Ofbeldi má flokka í líkamlegt ofbeldi, andlegt ofbeldi og kynferðislegt ofbeldi en 

vanrækslu má flokka í líkamlega, sálræna/andlega og tilfinningalega vanrækslu (Freydís Jóna 

Freysteinsdóttir, 2001). Af illri meðferð á börnum virðist vanræksla mest falin. En samt er 

algengast að  tilkynningar til barnavernda varði vanrækslu. Líkamlegt ofbeldi gegn börnum 

getur verið flokkað bæði sem sjáanlegir áverkar og áverkar sem ekki sjást en hægt er að 

greina af sérfræðingum. Dæmi um einkenni sem börn sýna sem beitt eru líkamlegu ofbeldi er 

að þau hafa lágt sjálfsmat, hræðast náin samskipti, forðast líkamlega snertingu, eru kvíðin, 

döpur og eiga við námserfiðleika að stríða. Andlegt ofbeldi hefur svipuð áhrif á líðan barna en 

er oft erfiðara að greina þar sem áverkar eru ekki sýnilegir. Andlegt ofbeldi er oft talið 

skaðlegasta og algengasta tegund ofbeldis á börnum (Miller-Perrin og Perrin, 2007). 

Samkvæmt barnaverndarlögum nr. 80/2002 teljast einstaklingar sem eru undir 18 ára 

aldri, börn samkvæmt lögum. Í framhaldsskólum er algengt að um helmingur nemenda falli 

undir þennan aldursflokk og þar með varða barnaverndarlög mál þeirra ef ástæða þykir til. Í 

rannsókninni, sem þessi ritgerð byggir á, kom fram að nemendur koma til náms- og 

starfsráðgjafa vegna ýmissa mála, meðal annars  þegar þau eru beitt misrétti af hálfu foreldra. 

Samkvæmt sömu lögum ber hverjum sem hefur ástæðu til að ætla að barn búi við óviðunandi 

aðstæður, verði fyrir áreitni eða ofbeldi eða stofni heilsu sinni og þroska í alvarlega hættu, að 

tilkynna það yfirvöldum. Það mundi því koma í hlut námsráðgjafa að tilkynna 

barnaverndaryfirvöldum ef nemendur ræða slíkt við þá. Það kemur fram í lögunum að þeir 

sem starfa með börnum og unglingum eða hafa einhver afskipti af málefnum þeirra, eru 

skyldir til að tilkynna ef grunur leikur á að aðbúnaði þeirra sé ábótavant.   

Séu börn beitt ofbeldi hefur það neikvæð áhrif á þroska þeirra, heilsu og almenna 

líðan. Auknar líkur eru á að þessi börn þjáist af þunglyndi, kvíða og að þau glími við 

hegðunar- og námserfiðleika (Jónína Einarsdóttir, Sesselja Th. Ólafsdóttir og Geir 

Gunnlaugsson, 2004).  

1.3.5 Ráðgjöf í fjölmenningarsamfélagi 

Síðasti þátturinn sem fjallað verður um í tengslum við siðferðileg álitamál tengd náms- og 

starfsráðgjöf er ráðgjöf í fjölmenningarsamfélagi. Þetta gæti talist frekar nýtt vandamál í 

náms- og starfsráðgjöf á Íslandi og verðugt efni til að kynna sér betur. Dolgoff o. fl. (2009) 

benda á að æ erfiðara er að nota samfélagsleg gildi sem siðaviðmið í samfélögum sem eru 

fjölmenningarleg, fjöltrúarbragða og fjölgilda. Straumur af fólki og fjölskyldum frá mörgum 

misjöfnum menningarheimum hefur skapað safn af mismunandi gildum í mörgum löndum. 

Ráðgjafi getur átt erfitt með að taka ákvörðun þegar gildi frá öðrum menningarheimi stangast 

á við hans eigin gildi.  

   Samkvæmt rannsókn Sadeghi, Fischer og  House (2003) kom í ljós að í skólum koma 

oft upp siðferðileg álitamál sem tengjast fjölmenningu og minnihlutahópum. Einnig að til að 

ráðgjafar geti sinnt ráðþegum með mismunandi uppruna þurfi þeir að fá sérstaka þjálfun. 

Ráðgjöf í skólum skilar ekki jafn miklum árangri hjá ráðþegum í frábrugðnum þjóðarbrotum 

eins og því sem er ríkjandi í viðkomandi samfélagi. Ein af mögulegum skýringum er sú að 

ekki sé næg þjálfun og kennsla á efni sem eykur næmi ráðgjafa á menningarmun. Flest öll 

viðmið (fræðsluefni og rannsóknir) í ráðgjöf eru sjónarmið vestræns samfélags og því er 

líklegt að ráðgjafar vinni út frá þeim viðmiðum. Gildismat og lífssýn ráðgjafa og ráðþega geta 

verið mjög ólík og kallað fram erfiða siðferðilega flækju. Þess vegna þurfa ráðgjafar að vera 

vakandi fyrir því hvernig þeirra eigin gildi, trú, viðhorf og persónulegur stíll geta haft áhrif á 

þeirra eigin framkomu gagnvart ráðþeganum. Samkvæmt Sadeghi o.fl. (2003) fannst 

ráðgjöfum að þjálfun í að takast á við siðferðileg álitamál sem koma upp í skólum, ætti að 

vera hluti af þjálfun ráðgjafa. Einnig að þörf sé á líkani fyrir ákvarðanatöku í siðferðilegum 

álitamálum til að hjálpa ráðgjöfum að leysa slík mál.      

Þegar litið er á siðareglur FNS (e.d.) sést í 2.gr., og einnig samkvæmt siðareglum 

IAEVG (e.d.) að náms- og starfsráðgjafar skulu gæta þess að mismuna ekki ráðþegum, meðal 

annars vegna kynþáttar eða trúar. Samkvæmt ASCA (2004) skulu ráðgjafar í skólum 

viðurkenna margbreytileika nemenda, starfsfólks og fjölskyldna.   

  Mörg samfélög hafa þróast í þá átt að vera fjölmenningarleg og íslenskt samfélag er 

hluti af þeirri þróun. Ólík menning, trú og gildi geta kallað fram siðferðileg álitamál í ráðgjöf 

einkum vegna þess að  ráðgjafinn hefur tilhneigingu til að miða ráðgjöfina við sín eigin 

siðaviðmið. Í siðareglum kemur fram að ekki skuli mismuna ráðþegum meðal annars vegna 

uppruna. En svo má benda á að Ísland er lýðræðissamfélag með ákveðin 

grundvallarsiðaviðmið sem almennt eru viðurkennd hér á landi. 

Umfjöllunin hér að ofan um siðferðileg álitamál sýnir þau fræði sem stuðst var við 

meðan rannsókn mín stóð yfir. Gott er að hafa grófa yfirsýn yfir hvaða mál tengjast 

siðferðilegum álitamálum og hjálpaði það við að vinna með ráðgjöfunum og fá upplýsingar 

frá þeim. Samt var passað vel að láta aðrar rannsóknir og fræði ekki stýra því hvernig unnið 

væri með spurningar og niðurstöður. Enda ekki víst að sömu mál kæmu upp í þessari 

rannsókn. Þau mál sem ég kynnti mér til geta betur unnið rannsóknina og fjallað er um hér að 

ofan eru trúnaður við  ráðþega, fagmennska og samband við ráðþega, hættuleg hegðun 

nemenda, misbeiting og vanræksla og ráðgjöf í fjölmenningarsamfélagi. 

Siðferðileg álitamál eru flókin en fagleg vinnubrögð geta auðveldað ráðgjöfum að vinna 

úr þeim. Trúnaður við ráðþega tengist helstu  siðferðilegu álitamálum sem kom upp í ráðgjöf í 

skólum. Aldur og þroski nemenda, ásamt öðrum þáttum, hefur áhrif á það hvernig 

námsráðgjafar líta á þagnarskyldu sína. Faglegt starf og samband ráðgjafa við ráðþega þarf að 

vera ávallt í fyrirrúmi hjá ráðgjafa. Annað sem ráðgjafinn þarf að vera vakandi fyrir og getur 

tengst siðferðilegum álitamálum í ráðgjöf er hættuleg hegðun nemenda, misbeiting og 

vanræksla foreldra og ráðgjöf í fjölmenningarsamfélagi. Þegar unnið var að rannsókninni kom 

í ljós að niðurstöður hennar leiða í ljós að siðferðileg álitamál hér á landi eru mjög svipað því 

sem gerist í löndum þar sem slíkt hefur verið rannsakað.  

1.4 Ákvarðanataka í siðferðilegum álitamálum 

Fram kom í rannsókninni sem ritgerðin byggir á að þegar upp koma siðferðileg álitamál þurfa 

náms- og starfsráðgjafar að taka ákvörðun um hvernig vinna skuli úr málinu. Þetta getur 

reynst þeim erfitt. Ákvarðanataka varðandi siðferðileg álitamál var ekki aðalrannsóknarefnið 

hér en  litið var á hvernig ráðgjafarnir bregðast við þegar siðferðileg álitamál koma á þeirra 

borð.  

Á hverjum degi þurfa ráðgjafar að velja á milli aðgerða og ákvarðana. Sumt val er 

ómeðvitað en ef val er meðvitað þarf oft að velta líka fyrir sér afleiðingum af valinu. Þegar 

valið snertir aðra en ráðgjafann sjálfan er mikilvægt að meta valið siðferðilega. Það er ekki 

þannig að allar siðferðilegar ákvarðanir séu flóknar og erfiðar, margar þeirra er mjög auðvelt 

að taka, jafnvel það auðvelt að við hugsum ekki út í það þegar við framkvæmum (Corey og 

Corey, 2007).   

Ráðgjafar taka oft ákvarðanir út frá eigin tilfinningu í starfi sínu en í siðferðilegum 

álitamálum er ekki hægt að styðjast við samvisku eða aðrar tilfinningar einar og sér. Samviska 

eins er ekki sambærileg við samvisku annars. Þess vegna þurfa fagstéttir að hafa eigin 

siðfræði sem er sameiginleg öllum í stéttinni og ætti að vera  hluti af starfi allra í þeirri stétt. 

Siðareglur fagstétta hjálpa þannig fagaðilum að taka ákvarðanir í siðferðilegum álitamálum 

(Dolgoff, o. fl., 2009). Jafnvel þó að ráðgjafi þekki siðareglur stéttarinnar vel þarf hann að 

þróa með sér siðferðilega afstöðu sem kemur fram í störfum hans. Ögrandi aðstæður sem eru 

á gráu svæði koma upp og vekja spurningar og umræður við aðra í sama fagi og knýja 

ráðgjafann til að skoða eigin hegðun. Þegar ráðgjafi fæst við sérstöðu hvers ráðþega er það 

undir honum komið hvort hann leitar í siðareglur til að fara eftir við siðferðilega 

ákvarðanatöku (Corey og Corey, 2007). 

    Ráðgjafar taka af öryggi margar siðferðilegar ákvarðanir á hverjum degi í starfi sínu. 

Þeir hugsa ekki um að það sé erfitt eða umdeilanlegt. Ákvarðanirnar geta verið flóknar því 

ekki er alltaf um að ræða val á milli góðra og slæmra kosta. Sú staða getur upp að ráðgjafi 

þurfi að velja á milli kosta og velja þá þann sem  hann telur að sé mest siðferðilegur. Þegar 

taka þarf ákvörðun fara af stað hugsanir og aðgerðir hjá ráðgjafa, sem með tímanum leiða til 

einhverrar niðurstöðu. Ferlið getur verið ómeðvitað en endar allt í sjálfri ákvörðuninni. 

Ákvarðanir eru betri, árangursríkari og siðferðilegri sé þetta ferli meðvitað. Þegar taka á 

siðferðilegar ákvarðanir er hægt að nýta sér ýmis hjálpargögn. Til dæmis eru líkön sem hægt 

er að styðjast við (Dolgoff o. fl., 2009). 

    Að hafa ákveðið kerfi til að skoða siðferðileg álitamál eykur líkurnar á að teknar séu 

skynsamlegar og siðferðilegar ákvarðanir. Að taka ákvarðanir af ábyrgð og skynsemi krefst 

þess að gera eftirfarandi: 

 Byggðu gerðir þínar á upplýstri, skynsamri og ábyrgri dómgreind 

 Ráðfærðu þig við aðra ráðgjafa eða stjórnendur 

  Láttu þekkingu þína og færni vera ríkjandi 

 Vertu í stöðugri sjálfsskoðun 

 Vertu opin(n) fyrir nýjum vangaveltum og leiðum til lausna 

Mikilvægt er að ákvarðanir séu teknar með ráðþega en ekki fyrir hann (Corey og 

Corey, 2007). Í ráðgjöfinni allri er traust milli ráðgjafa og ráðþega forsenda þess að ráðgjöf 

skili þeim árangri sem til er ætlast. Samt getur fullkomið traust einnig verið fyrirstaða í 

ákvarðanatöku. Ef um er að ræða ráðþega sem treystir ráðgjafa sínum fullkomlega getur 

komið upp sú staða að hann samþykki nokkurn veginn hvað sem ráðgjafi hans stingur upp á  

(Dolgoff o. fl., 2009). 



18 

    Til að ákvarðanir séu teknar á sem siðferðilegastan hátt er gott að ráðgjafinn spyrji sig 

þriggja spurninga áður en siðferðileg ákvörðun er tekin: 

 

1. Óhlutdrægni:  

Myndir þú vilja gera það sem þú hefur ákveðið ef þú værir í sömu sporum 

og manneskjan sem um ræðir? 

Með því að setja sjálfan sig inn í aðstæðurnar er ætlunin að koma í veg fyrir 

að ráðgjafinn sé að stýra of mikið út frá eigin hagsmunum og hlutdrægni. 

2. Alhæfing:  

Ert þú tilbúinn að skuldbinda þig/bera ábyrgð á þessari aðgerð í svipuðum 

aðstæðum? 

Tilgangurinn með þessari spurningu er að fá ráðgjafann til að hugleiða 

afleiðingar aðgerða til langframa, ekki sem einstakt atriði heldur nokkuð sem 

myndi vera sjálfsagt að gera alltaf í slíkum aðstæðum. 

3. Réttlæting/réttlætanleiki:  

Getur þú útskýrt og réttlætt ákvörðun þína fyrir öðrum?  

Tilgangurinn með þessari spurningu er að tryggja að þú hafir tekið þér tíma til að 

hugsa meðvitað og af ásettu ráði metið möguleikana sem til staðar eru og fullvissað 

þig um að hagsmunum ráðþegans sé þjónað eftir gildum fagstéttarinnar (Dolgoff o. 

fl., 2009). 

Þó að siðareglur og líkön geti verið hjálpleg eða jafnvel nauðsynleg í ákvarðanatöku 

hafa einnig komið fram gagnrýnisraddir á að treysta of mikið á slíkar aðferðir. Sumir 

fræðimenn telja að mikilvægi innsæis sem aðaláhrifavalds í ákvarðanatöku sé ekki metið sem 

skyldi. Meiningin er að ákvarðanir séu teknar ekki eingöngu út frá staðreyndum í 

ákvarðanatöku heldur einnig út frá tilfinningum sem tengjast þessum staðreyndum og 

gildunum sem skapa þessar tilfinningar. Út frá þessu verða til rök fyrir hverri ákvörðun. 

Innsæi hefur verið lýst sem ósjálfráðu ferli og einnig þekkingu eða vitund sem ekki er hægt að 

útskýra eða nota meðvitað. Þannig mætti segja að sú þekking sem innsæi gefur manneskju sé 

ómeðvituð en fengin í gegnum gildismat okkar og reynslu (Robson, Cook, Hunt, Alred og 

Robson, 2000). 

    Þrátt fyrir að fagfólk nýti sér heilbrigða skynsemi og siðareglur síns félags getur sú 

staða samt komið upp að erfitt sé að taka ákvörðun. Til að leysa siðferðileg álitamál þarf 

framkvæmd sem hnýtir saman lausa enda í skynsamlega lausn (Freeman og Francis, 2006).  

2 Aðferð 

Þessi kafli fjallar um þá aðferðafræði sem beitt var við rannsóknina ásamt meginmarkmiðum 

og rannsóknarspurningum. Fjallað verður um viðmælendur, gagnaöflun og úrvinnslu 

gagnanna.  

2.1 Markmið rannsóknar og rannsóknarspurningar 

Markmiðið með rannsókninni var að fá vitneskju um upplifun náms- og starfsráðgjafa af 

siðferðilegum álitamálum í sínu starfi og þess vegna nýttust eigindlegar rannsóknaraðferðir 

vel í rannsókninni. Markmið rannsóknarinnar er að fá vitneskju um hvaða siðferðilegu 

álitamál koma upp í náms- og starfsráðgjöf í framhaldsskólum á Íslandi og hvernig þau koma 

fyrir sjónir þeirra sem vinna með þau. Niðurstöður rannsóknarinnar geta reynst mikilvægur 

grunnur til að bæta nám og störf ráðgjafa hér á landi. Einnig til að benda á að siðferðileg 

álitamál koma upp í störfum náms- og starfsráðgjafa hér á landi, eins og erlendis og að 

umræða um þau mál verði almennari. 

Rannsóknarspurningin sem var byrjað á að spyrja þátttakendur að var: 

 

 Hvaða siðferðilegu álitamál koma helst upp í þínu starfi sem náms- og starfsráðgjafi? 

 

Einnig var kannað út frá þeim álitamálum sem komu upp hvernig brugðist var við 

siðferðilegum álitamálum og hvaða áhrif það hafði á ráðgjafana að takast á við slík mál. Þær 

spurningar sem stuðst var við í framhaldi aðalspurningarinnar voru 

 

 Hvað gerir þú varðandi þau siðferðilegu álitamál sem þú tekst á við? 

 Hvaða áhrif hefur það á þig þegar þú tekst á við siðferðileg álitamál? 

 

Eftir það var stuðst við viðtalsrammann (sjá fylgiskjal) 

      

      

2.2 Rannsóknaraðferð  

Við rannsóknina var valið að nota eigindlegar rannsóknaraðferðir með tilliti til þess að þær 

nýtast vel til að rannsaka reynslu og upplifun einstaklinga (Bogdan og Biklen, 2003). Notast 

var við fyrirbærafræðilegt sjónarhorn og stefnt að því að heyra reynslu ráðgjafanna og 

upplifun af siðferðilegum álitamálum, með þeirra eigin orðum (Creswell, 1998). Til að ná 

fram gögnum til að vinna úr þurfti oft að kafa djúpt í reynslu ráðgjafanna og spyrja margra 

spurninga varðandi upplifun þeirra.   

     Í  eigindlegum rannsóknum er mælt með því að rannsakendur noti fleiri en eina aðferð 

til þess að fá sem skýrasta mynd af viðfangsefni sínu og til að sannreyna upplýsingar.  Tekin 

voru sex opin einstaklingsviðtöl (e.in-depth interviews) og eitt rýnihópaviðtal (e. focus group 

interview) (Bogdan og Biklen, 2007; Creswell, 2007). Rannsakandinn hefur áhrif á 

viðmælendur með spurningum sínum og athugasemdum. Umræður og áherslur mótast út frá 

samskiptunum og útkoman verður til vegna samvinnu og samskipta beggja aðila (Kvale, 

1996). Eigindlegar rannsóknaraðferðir geta gefið innsýn í meðvitaða og ómeðvitaða reynslu 

og dregið hana upp á yfirborðið (Creswell, 2007).  

Í samræmi við eigindlegar rannsóknir var leitað eftir endurtekningu eða mynstri í 

frásögnum þátttakenda og reynt að rannsaka djúpt, ákveðna þætti  í reynslu ráðgjafanna og 

upplifun þeirra á siðferðilegum álitamálum í starfi þeirra (Bogdan og Biklen, 2007; Rannveig 

Traustadóttir, 1993).  

2.3 Þátttakendur 

Til að velja þátttakendur  var notað markvisst úrtak (e.purposeful sampling). Þá eru 

þátttakendur valdir með það í huga að þeir hafi reynslu af því sem verið er að rannsaka 

(Taylor og Bogdan, 1998). Þátttakendur voru valdir með tilliti til sameiginlegrar reynslu, með 

réttindi til að starfa sem náms- og starfsráðgjafar og hefðu einhverra ára reynslu af náms- og 

starfsráðgjöf í framhaldsskóla. Þegar haft var samband við þátttakendur í upphafi var þeim 

tjáð að þeim væri heitið  fullri nafnleynd. Þannig að í vettvangsnótunum er nöfnum breytt á 

ráðgjöfum, öðru starfsfólki sem kemur til tals og á skólunum sjálfum. Þetta er gert til þess að 

þátttakendur skaðist ekki vegna upplýsinga sem koma fram í viðtölunum og einnig til að þeir 

séu öruggari með að gefa upplýsingar. Fullur trúnaður var um það sem fram kom í 

samtölunum og var þeim var sagt það.  

    Þátttakendur í rannsókninni voru tíu starfandi náms- og starfsráðgjafar í 

framhaldsskólum. Starfsaldur þeirra var frá tveim árum upp í rúm tuttugu ár. Ætlunin var að 

allir þátttakendur væru menntaðir í náms- og starfsráðgjöf en tveir þátttakendur eru þó með 

aðra menntun í grunninn en starfa sem náms- og starfsráðgjafar. Kynjaskiptingin er þannig að 

konur eru níu talsins og einn karlmaður. Þar sem stétt náms- og starfsráðgjafa er ekki 

fjölmenn var ekki talið rétt að lýsa þátttakendum ýtarlega til að ekki væri hægt að tengja þá 

við upplýsingar sem gefnar væru upp. Því er ekki farið yfir bakgrunn þátttakenda, annan en 

reynslu þeirra í starfi sem náms- og starfsráðgjafar. Þetta er gert með tilliti til trúnaðar við þá.   

Ráðgjafarnir sem tóku þátt í rannsókninni hafa allir fengið gervinöfn. 

Einstaklingsviðtöl voru tekin við Vigdísi Vigfúsdóttur, Helenu Harðardóttur, Ingu Aradóttur, 

Pál Guðmundsson, Ólöfu Hrafnkelsdóttur  og Helgu Davíðsdóttur. Í rýnihóp tóku þátt Dóra 

Einarsdóttir, Anna Ólafsdóttir, Birna Andrésdóttir og Elín Hönnudóttir.  Vigdís og Elín eru 

með stutta starfsreynslu í náms- og starfsráðgjöf í framhaldsskólum, eða tvö ár. Allir hinir 

ráðgjafarnir hafa langa starfsreynslu, um eða yfir 10 ár.   

2.4 Framkvæmd      

Áður en hafist var handa var send beiðni um leyfi fyrir rannsókninni til Persónuverndar en þar 

var talið að ekki þyrfti leyfi fyrir henni. Þá var einnig útbúið bréf til náms- og 

starfsráðgjafanna, með beiðni um að taka þátt í rannsókninni ásamt helstu upplýsingum um 

hana. Það varð þó úr að hringt var í nokkra ráðgjafa til að kanna hvort þeir vildu taka þátt í 

rannsókninni, en bréfið var haft til hliðsjónar. Flestir sem talað var við voru fúsir til þátttöku 

en þó voru dæmi um að fólk væri upptekið í öðrum verkefnum eða vildi ekki taka þátt. 

Rannsóknargagna var aflað á tímabilinu frá febrúar 2008 til mars 2009. Viðtölin við 

þátttakendurna voru tekin af rannsakanda sjálfum. Síðar var talað aftur við tvo af ráðgjöfunum 

í stuttu viðtali og tölvupóstur frá einum ráðgjafa, til að fá nánari upplýsingar. Hvert viðtal tók 

rétt rúma klukkustund en viðvera á vettvangi var venjulega í kringum 1 ½  –  2 klukkustundir. 

Beðið var um leyfi til að taka viðtölin upp á Ipod og fullum trúnaði var heitið. Viðtölin voru 

svo vistuð í fartölvu og síðan afrituð orðrétt í word skjal, í tölvu. Gögnin sem unnið var með 

voru sex afrituð einstaklingsviðtöl og eitt rýnihópaviðtal, samtals 283 blaðsíður.   

Viðtölin voru tekin á vinnustöðum ráðgjafanna. Í viðtölunum var byrjað að kynna 

efnið fyrir þátttakendum og svo aðal rannsóknarspurningin borin upp. Eftir það var stuðst við 

fylgispurningar og svo viðtalsrammann (fylgiskjal) og stefndu spurningarnar að því að fá 

vitneskju um siðferðileg álitamál. Þátttakendur fengu að móta viðtalið mikið sjálfir og nota 

sitt eigið orðfæri. Reynt var að öðlast skilning og þekkingu á þeirra upplifun og skynjun. 

Síðar var spurt  út í það sem hafði komið fram eða um annað sem var talið vanta. Þar sem 

rannsóknarefnið er viðkvæmt mál var haft í huga að ráðgjöfunum gæti fundist erfitt að veita 

upplýsingar. Því var farið með gát í að spyrja ráðgjafana og þess gætt að ekki væri verið að 

saka þá um að hafa brotið siðareglur eða gert annað ósiðlegt í ráðgjöfinni.  

      Í opnum einstaklingsviðtölum og rýnihópaviðtölum er rannsakandinn sjálfur 

rannsóknartæki og það sem hann sér og tekur eftir mótast meðal annars af  viðhorfum hans og 

fyrri reynslu. Þess vegna þarf rannsakandi að gæta þess að leggja til hliðar sín eigin viðhorf 

og að eigin afstaða hafi ekki áhrif á þátttakendur (Bodan og Biklen, 2007; Creswell, 2007; 

Strauss og Corbin, 1998). Mín skoðun eða reynsla var ekki rædd. Upplýsingarnar sem fengust 

úr viðtölunum voru miklar og góðar og voru þær skráðar niður um leið og það var hægtt, 

ásamt því fengust upplýsingar í tölvupósti frá einum af þátttakendum.      

Þar sem um eigindlega rannsókn er að ræða þurftu skoðanir þátttakenda að koma fram 

með þeirra eigin orðum. Samtölin voru undirbúin á þann veg að umræðuefnið var fyrirfram 

ákveðið, en ekki málin sem skyldi ræða. Þannig var hægt að afla meiri upplýsinga frá hverjum 

þátttakanda. Tilgangur viðtalanna var að fá fram reynslu þátttakenda af siðferðilegum 

álitamálum í starfi sínu. Þau mótuðust mikið af því sem hver og einn þátttakandi taldi 

mikilvægast úr sinni reynslu og hvað hann vildi ræða fyrst. Þátttakendur réðu ferðinni að 

hluta til en umræðunum var svo fylgt eftir með spurningum (Kvale, 1996; Taylor og Bogdan, 

1998).                   

Fyrsta viðtalið setti svolítið línurnar með framhaldið því að þar komu fram ákveðin 

mál sem voru síðan höfð til hliðsjónar í vettvangsathugunum sem á eftir komu. Hvert viðtal 

gaf svo frekari upplýsingar og sum komu með nýja sýn fyrir rannsóknina sem þurfti að 

yfirfara betur í gögnum frá fyrri þátttakendum.  Út frá hverju samtali við ráðgjafana var reynt 

að sjá hvaða sameiginlegu þættir væru til staðar. Þannig fengust ákveðin þemu til að athuga 

betur.   

Við gagnaöflun í rannsókn þessari var notast við eigindlegar rannsóknaraðferðir því í 

þeim gefst viðmælendum tækifæri á að koma orðum sínum og reynslu að, án þess að 

rannsakandinn stýri umræðunni um of. Ráðgjafarnir fengu að tjá sig um reynslu sína með 

eigin orðum og þannig stefnt að því að fá innsýn í upplifun viðmælenda. (Creswell, 2007). 

Rannsakandinn hefur áhrif á viðmælandann með spurningum sínum og athugasemdum. 

Umræður og áherslur mótast út frá samskiptunum og útkoman verður til vegna samvinnu og 

samskipta beggja aðila (Kvale, 1996). Creswell (2007) og Kvale (1996) benda á að 

eigindlegar rannóknaraðferðir eru viðurkenndar aðferðir og mikið notaðar í félagsvísindum. 

2.5 Úrvinnsla gagna  

Gagnagreining var samkvæmt eigindlegri rannsóknaraðferð. Hún hófst strax í viðtölunum 

þegar spurt var nánar út í merkingu og meiningu orða þátttakenda. Athugasemdir og 

hugleiðingar voru skrifaðar niður jafnóðum. Greiningarferlið var tímafrekt því mikilvægt er 

að gefa sér tíma í að lesa gögnin vandlega yfir og skoða þau  með opnum  huga (Creswell, 

1998).   

       Eftir vettvangsathuganir voru allar upplýsingar skráðar niður eins fljótt og auðið. Við  

frekari greiningu var notast við opna kóðun (e.initial coding). Leitað var að endurtekningum 

eða lykilorðum og gögnin greind í þemu og flokka, til að einfalda, draga saman og  koma 

skipulagi á þær upplýsingar sem fólust í gögnunum. Einnig kom það fyrir að eitthvað passaði 

ekki með fyrri upplýsingum og þurfti þá að gefa því sérstakar gætur. Lykilatriði er að láta 

eigin hugmyndir og viðhorf ekki takmarka gagnaöflun og úrvinnslu og var það haft að 

leiðarljósi (Emerson, Fretz og Shaw, 1995). Athyglinni var beint að rannsókninni sjálfri, bæði 

í viðtölum við þátttakendur og í allri úrvinnslu og túlkun niðurstaðna (Bogdan og Biklen, 

2007; Creswell, 1998).    

    Ákveðin meginþemu komu í ljós eftir að gögnin höfðu verið lesin. Útbúin voru 

greiningarblöð, fyrir hvern flokk og einnig fyrir hverja vettvangsathugun þar sem allir flokkar 

höfðu sitt pláss. Gagnagreining er ferli sem nær yfir allt frá skipulagðri greiningu 

rannsóknargagna í leit að þemum og yfir til þróun hugmynda af þeim. Kynning niðurstaðna 

felur í sér útskýringar og rammar inn hugmyndir rannsakandans (Bogdan og Biklen, 2007).  

Þátttakendur voru allir starfandi náms- og starfsráðgjafar í framhaldsskólum. Sýn 

ráðgjafanna á málin var afar misjöfn en sameiginlegir þættir samt margir. Unnið var með 

rannsóknargögnin með það að sjónarmiði að niðurstöður yrðu hlutlausar og ekki miðaðar út 

frá fyrri rannsóknum. Samt sem áður kom í ljós að siðferðileg álitamál sem koma upp í náms- 

og starfsráðgjöf í framhaldsskólum á Íslandi eru sambærileg við það sem sýnt hefur verið 

fram á erlendis. Þetta er stutt af þeim heimildum sem unnið er með í fræðilegri umfjöllun.  

3 Niðurstöður  

Niðurstöður þessarar rannsóknar segja til um hvaða siðferðilegu álitamál koma oft upp í 

náms- og starfsráðgjöf og einnig kemur fram í einhverjum mæli hvernig líðan ráðgjafar finna 

fyrir og hvað gert er í málinu. Niðurstöður eru flokkaðar í þrjá aðalkafla og nokkra undirkafla.  

Við greiningu gagnanna var talið viðeigandi að meðhöndla þau siðferðilegu álitamál sem 

náms- og starfsráðgjafar í framhaldsskólum upplifa oftast, undir fyrirsögnunum; Trúnaður, 

Flókin samskipti, tengsl og hlutverk og Fagleg vinnubrögð og gildi.  

3.1 Trúnaður 

Samkvæmt niðurstöðunum eru álitamál sem tengjast trúnaði algeng í framhaldsskólum. 

Álitamálin voru flokkuð í eftirfarandi flokka; Sjálfræðisaldurinn og foreldrar nemenda, 

Upplýsingagjöf um nemendur og Veikindi og líðan nemenda. 

3.1.1 Sjálfræðisaldurinn og foreldrar nemenda  

,,Það er trúnaður upp að vissu marki.“ 

Sjálfræðisaldurinn er 18 ár í dag og nemendur í framhaldsskólum eru oft á aldrinum 16 – 20 

ára. Þannig að nemendur verða margir lögráða þegar nám þeirra í framhaldsskólum er um það 

bil hálfnað. Í þessum flokki er fjallað bæði um ólögráða nemendur og lögráða nemendur. 

Í rannsókninni var áberandi að mörg álitamál tengdust því hvort foreldrar ættu að fá 

ákveðna vitneskju eða ekki. Ráðgjöfunum fannst erfitt að meta hvort gefa ætti upplýsingar til 

foreldra ef unglingur yngri en 18 ára ætti í hlut og hafði beðið um að upplýsingar færu ekki til 

foreldra. Þó fannst þeim lagahliðin alveg skýr um það að foreldrar eiga fullan rétt á að fá að 

vita hvað fram fer í ráðgjöf. Helga sagði þetta erfitt að vinna með en: 

Ja, þau geta bara ekki beðið um það. Það er alveg skírt að foreldrar eiga rétt á 

öllum upplýsingum frá skólanum fram að 18.  

Þegar nemandi undir 18 ára vill ekki samvinnu við foreldra þá reyna ráðgjafarnir gjarnan að fá 

unglinginn til að trúa einhverjum í nærfjölskyldunni fyrir málinu sem um ræðir. Svona 

álitamál geta verið erfið fyrir ráðgjafann samkvæmt Helenu. Til dæmis ef nemendur spyrja 

hvort það sé ekki örugglega trúnaður og þá segir hún eitthvað á þá leið: ,,Það er trúnaður upp 

að vissu marki.“ Ráðgjöfunum finnst stundum erfitt að geta ekki haldið trúnað við ráðþega 

sinn. Vigdís sagði að hún myndi aldrei gefa foreldrum upplýsingar að fyrra bragði.  

En talaði um að þá sé hún í rauninni að brjóta reglur. Stundum reyna ráðgjafarnir að fara 

einhverja millileið, til að virða óskir nemandans, og segja eitthvað en ekki allt. Vigdís sagði:   

En það er líka bara oft þannig að foreldrar hringja að fyrra bragði. Og þá kemur oft 

líka erfiðari staða, finnst mér. Hvað á maður að segja mikið? Maður verður að 

segja, en maður vill halda þessum trúnaði við barnið.... Mér finnst það eiginlega 

það erfiðasta sem ég lendi í, ... Þannig að ef maður fær síðan símtal frá foreldri þá 

gæti maður lent í svona klemmu. 

Páll sagði að starfsfólk skólanna þurfi nú að hafa meira samband við forráðamenn en 

áður og hugsa hlutina öðru vísi og hafi þurft að breyta viðmóti sínu til nemenda við þá 

staðreynd að þeir eru ólögráða til 18 ára aldurs: 

En við breytinguna þá er í raun verið að færa þessi viðmót grunnskólans upp í 

fyrstu áfanga framhaldsskólans. Sem þýðir það að starfsmenn þurfa svona að taka 

aðeins öðruvísi á málunum út frá því, vera svolítið skilningsríkari og svona. 

Ábyrgari og þægilegri í viðmóti … En maður fann það alveg að starfsfólk í 

framhaldsskólum það fann fyrir þessari breytingu, það fann fyrir þessari, mér 

liggur við að segja, kvöð að þurfa að takast á við þetta.  

Inga segir þetta geta skapað spennu og verið álitamál hvað sé réttast: 

Strangt til tekið eru foreldrar inni í öllum málum, bara eins og að segja sig úr 

áfanga. En það er þannig að náms- og starfsráðgjafi getur verið að vinna með 

nemanda án þess að foreldrarnir viti af því. 

Með auknum samskiptum við foreldra verða álitamál tengd þeim algengari í 

framhaldsskólum. Og eins og Inga benti á geta nemendur verið að ræða ýmis mál við 

námsráðgjafa í skólum án þess að foreldrar viti af því og er það álitamál hvort eigi að láta 

foreldra vita og hvenær. Einnig eru líka álitamál tengd foreldrunum sjálfum eins og þegar 

foreldrar nemenda hjálpa þeim að komast fram hjá reglum skólans. Vigdís nefndi dæmi um 

það: 

Foreldrar einnar stelpu hringdu fyrir hana á hverjum morgni til að segja að hún 

væri veik, en hún var í rauninni í útlöndum. Spurning hvort starfsfólk skólans eigi 

eitthvað að vera að skipta sér af því ef foreldrar vilja ljúga fyrir börnin sín.  

 Flóknar fjölskyldugerðir geta líka flækt málin og samkvæmt rannsókninni koma upp 

siðferðileg álitamál tengd þeim, til að mynda þegar stjúpforeldri hringir og óskar eftir 

upplýsingum. Þá getur ráðgjafi verið í klípu því þó að nemandi búi á heimili með viðkomandi 

þá má ekki gefa upplýsingar.  

Ráðgjafarnir eru ekki sammála um það hvernig sé best að haga trúnaði við ólögráða 

nemendur. Hluti þeirra segir að ef nemandi er ekki orðinn lögráða þá þurfi að láta nemandann 

vita í samtalinu að maður gæti þurft að tala við forráðamenn um það sem kemur fram þeirra á 

milli. Öðrum finnst að virða þurfi upp að vissu marki ef nemendur vilja alls ekki að foreldrar 

komist að vandamálum þeirra. Allir ráðgjafarnir segja nemendum að þeir þurfi að fara lengra 

með upplýsingar sem gefa til kynna sjálfsvígshugsanir eða eitthvað glæpsamlegt.  

Trúnaður við ráðþega, töldu allir ráðgjafarnir að væri eitt það mikilvægasta í 

ráðgjöfinni, hvort sem ráðþegi væri lögráða eða ólögráða. Dóra sagði að ef hann væri ekki til 

staðar þá væru þau sem ráðgjafar einskis virði. Birnu fannst trúnaður geta orðið snúið mál 

þegar 18 ára aldri er náð. Ráðgjafar þurfa oft að útskýra fyrir foreldrum að staðan sé þannig 

að nemandinn ráði núna hvort foreldrar fái upplýsingar. Helena sagði: 

Þegar þau eru orðin 18 ber okkur að virða þeirra sjálfræðisaldur. Þá segjum við við 

foreldra að nú sé hann eða hún orðin sjálfráða. Samt viljum við hafa gott samstarf. 

En ég segi þeim að ég þurfi samþykki viðkomandi til að segja meira um hlutina.  

Meiri hluti ráðgjafanna segir að ef nemandinn er lögráða þá er ekki samráð við 

foreldra, nema um það sé samkomulag við nemandann. Þeim finnst samt erfitt að þurfa að 

slíta gott samstarf við foreldra og hætta samskiptum við þá. Sér í lagi ef unga fólkið býr enn í 

foreldrahúsum eða ef ráðgjöfunum finnst nemendur þurfa áframhaldandi stuðning og 

eftirfylgd foreldra. Þá reyna ráðgjafarnir gjarnan að fá nemandann sjálfan til að gefa foreldum 

sínum eða öðrum í nærfjölskyldunni upplýsingar. Ólöf sagði um þessi mál:  

Foreldrar nemenda sem eru utan af landi vita jafnvel ekki hvort þau mæta í 

skólann. Þau borga kannski fyrir þau leigu og halda þeim uppi af því að þau trúa 

því að barnið þeirra sé að stunda nám. Síðan vilja þau fá staðfestingu frá skólanum 

og hringja í námsráðgjafann. Hvað á maður þá að segja?...........Mætingin kannski 

bara mjög slök og maður vill segja foreldrunum það. Mér finnst þau eiga rétt á að 

vita ef þau eru að borga allt fyrir barnið sitt. 

Páll segist stundum reyna að gefa eitthvað til kynna ,,án þess að segja raunverulega 

hver raunveruleikinn er.“ Hvað hann segir mikið við foreldra eftir að nemendur eru orðnir 18 

ára fer eftir því hvernig samtalið byggist upp. Elínu fannst erfitt að verða í rauninni að segja 

við foreldra að hún mætti ekki gefa þeim neinar upplýsingar. Hún lýsti atviki þar sem hún 

hafði verið í miklum samskiptum við föður drengs vegna mætinga og erfiðleika: 

Hann hætti í námi á síðustu önn vegna þessa. Faðirinn hefur svo aftur samband í 

byrjun þessarar annar og þá er drengurinn orðinn 18 ára og samtal mitt við hann 

markast af því að gefa upplýsingar án þess að brjóta trúnað og lög. Velti fyrir mér 

hvort það að segja að það gangi ekki nógu vel sé ekki það sama og segja hreint út 

hver mætingastaðan sé. 

Einnig eru nemendur ekki alltaf sáttir við að ákveðin atriði þurfi að tilkynna 

forráðamönnum. Inga segir að ráðgjafinn þurfi þá að vera mjög öruggur með það að leggja 

rétt mat á hlutina: 

Þó að þau séu ekki alltaf sátt við að maður þurfi að tilkynna það sem kemur fram í 

viðtalinu, þá skilja þau það ef maður setur það þannig upp, ...  reyni að vinna málið 

þannig að þau sjái sér hag í að fá fleiri til að koma að málinu.   

Birnu finnst lítil breyting verða á hjá sér þó að ungmennin séu orðin lögráða og vill 

bara halda áfram samstarfi við foreldra, ef henni finnst það hjálpa. Hún mundi eftir slíkum 

dæmum. Anna hefur reynslu úr öðru starfi og hennar skoðun er sú að stundum gæti verið að 

krökkum sé fylgt of lengi eftir. Henni finnst samt sjálfsagt að veita þeim aðstoð þegar þau 

vilja það sjálf. En þau hafi bara gott af því að fara að standa á eigin fótum. 

    Stór hluti nemenda í framhaldsskólum er ólögráða og því eru samskipti við foreldra 

meiri en fyrir breytingu lögráðaldurs í 18 ár. Ekki voru allir ráðgjafarnir sammála um hversu 

miklar upplýsingar ætti að gefa foreldrum ráðþega, hvort sem þeir væru lögráða eða ólögráða. 

Þegar nemendur verða lögráða getur orðið breyting á því hvernig hægt er að hafa samstarf við 

foreldra og aðstoða þannig nemandann.  

3.1.2 Upplýsingagjöf um nemendur til annara en foreldra.  

Allir ráðgjafarnir töluðu um að samstarfsfólk, þá sérstaklega kennarar, reyndu að fá 

upplýsingar um nemendur sem þeim bæri ekki að fá. Þeir voru sammála um  að flest slík 

tilfelli væru hins vegar ekki vegna þess að kennarar séu svo forvitnir heldur meira vegna þess 

að þeir eru í miklum samskiptum við nemendur og bera hag þeirra fyrir brjósti. Mikið af 

upplýsingum sem þeir reyna að fá eru samt sem áður þess eðlis að þær teljast trúnaðarmál. 

Einnig fundu ráðgjafarnir fyrir því að kennarar eða annað starfsfólk reyndi að fá upplýsingar 

af öðrum ástæðum, til að mynda ef viðkomandi starfsmaður tengdist nemandanum eða 

fjölskyldu hans og einhvern hátt. 

Á vinnustöðum ráðgjafanna allra fara upplýsingar um nemendur í gegnum bréf og/eða 

tölvupóst. Misjafnt var samt hvernig pósturinn var búinn til og hverjir fengu hann. Yfirleitt 

semja ráðgjafarnir bréfin með nemendum eða foreldrum þeirra og þar koma fram upplýsingar 

um nemanda sem þarf að koma áleiðis. Ráðgjafarnir sögðust yfirleitt ekki senda miklar 

upplýsingar í tölvupósti. Slík bréf væru þó vissulega notuð þegar koma þyrfti upplýsingum 

um nemendur til kennara eins og til dæmis um veikindi þeirra. Fjórir ráðgjafanna sögðu að ef 

um tölvupóst væri að ræða í slíkum tilfellum þá væri bréfið mjög almennt orðað og ekki tekið 

fram sérstaklega hver veikindi nemandans væru. Inga sagði: ,,Segjum bara að það séu 

langtímaveikindi.“ Helga skrifar stundum bréf þar sem ekki er sagt hvað er að. ,,Og auðvitað 

kemur kennurum það í sjálfu sér ekki við hvað nákvæmlega er að. Þetta á að gilda.“ Segir 

hún. Í öllum skólunum er kennurum tilkynnt um langtímaveika nemendur, yfirleitt með 

útprentuðu bréfi eða tölvupósti. Því fylgir spurning hvort aukin hætta sé á að upplýsingar 

komist í hendur annara en þeirra sem ætlað er að fá þær. Á Vigdísar vinnustað er gerður 

sérstakur veikindalisti, þar sem allir nemendur sem þjást af langtímaveikindum eru settir á 

einn lista á tölvutæku formi:  

Við höfum gripið til þess ráðs að setja bara alla þessa nemendur á lista. Og þá er 

það spurning hvort það sé rétt, allir sem skila inn langtímavottorði vegna veikinda. 

Allir settir undir einn hatt, … og svo lætur maður alla kennara í skólanum hafa 

þessa lista. Þetta er sent í tölvupósti … Maður treystir á trúnað kennara varðandi 

þessar upplýsingar. 

Upplýsingar sem komið er á framfæri um nemendur geta verið mjög viðkvæm mál 

eins og upplýsingar um veikindi nemenda, frávik í þroska eða  sérstakar aðstæður sem þarf að 

taka tillit til innan skólans. Þá þarf að gæta trúnaðar eins og Elín benti á. Hún sagði að í 

skólanum væru sérstök yfirlýsingaeyðublöð til að nemandi geti gefið leyfi til að láta kennara 

vita af sértækum námserfiðleikum sínum, eða öðru, og á það blað óskar hann oft eftir 

sérstökum úrræðum. 

    Páll segist oft hafa sent bréf til kennara. Til dæmis þegar nemendur eru að koma aftur 

eftir ákveðna fjarveru, ef það eru veikindi eða slíkt. Hann segist ekki senda slík bréf í 

tölvupósti heldur geri hann bréf sem hann heftar saman og setur svo í hólfið hjá kennaranum. 

Hann segir að það sé svo allur gangur á því hvað kennarar geri svo við bréfið: 

Ég er meira að segja viss um að ég hafi einhvern tíma séð svona bréf á 

kennaraborði. Sem að einhver kennari skildi eftir. 

Páli finnst að öruggara sé að koma upplýsingum um nemendur í bréfi en tölvupósti og 

honum finnst tölvupóstur vera mikið fargan. Margir sem senda bréf og biðja um að fá eitthvað 

lagað og eitthvað í þá áttina. Hann notar samt stundum tölvupóst til að koma upplýsingum  

áleiðis: 

Ég er mjög varkár með allt sem ég set í tölvupóst. Ég margles yfir setningarnar, 

áður en ég sendi það út. Því að það sem er farið í tölvupósti er farið, Guð má vita 

hvert, og hægt að nota það hvernig sem er.  

   Helga hefur ekki orðið vör við að póstur liggi þar sem hann á ekki að vera. 

Henni finnst ástæða til að vera vakandi fyrir þessu en hefur ekki miklar áhyggjur af 

þessu: 

En auðvitað veit maður aldrei. Þess vegna passa ég að skrifa yfirleitt sem minnst í 

svona bréf. En á móti kemur að  maður getur ekki munað allt og bréf getur því 

verið nauðsynlegt til að koma skilaboðum á framfæri. 

Ráðgjöfunum finnst almennt að skrá þurfi upplýsingar til að geta unnið með 

ráðþega, því ekki er hægt að muna allt sem fram fer í ráðgjöfinni. Hjá Páli kom fram 

mjög sterk skoðun á skráningum  og flokkunum viðtala. Hann sagðist eiga öll sín 

viðtöl skráð en vilji helst ekki að það komi fram hvers konar mál komi á hans borð: 

Ég er ekkert æstur í að skrifa upp. Ég held að ég eigi öll viðtöl sem að ég hef tekið 

allan minn feril. Ég á þetta til. .... En ég er ekkert spenntur fyrir að gefa upp hvað 

þau eru mörg og í hverju þau eru fólgin. Því mér finnst það að vissu leyti vera 

svona siðferðileg spurning, gagnvart stofnuninni. Þetta eru bara viðtöl. Punktur. 

Honum finnst að ef hann gæfi upp hvernig viðtöl hann tekur og hvað mikið af 

þeim þá væri einhver fljótur að fara að rannsaka það og skrifa um það. Síðan yrði það 

sett yfir á skólann sem einhvers konar dómur um hvers konar nemendur sækja 

skólann. Hann telur að það geti haft stýrandi áhrif á það hverjir sæki hvaða skóla.  

3.1.3 Veikindi og líðan nemenda.  

Það er nokkuð stór hópur ungs fólks í framhaldsskólum sem tekst á við einhvers konar 

veikindi eða vanlíðan. Oftar en ekki vilja þeir að trúnaðar sé gætt um líðan þeirra. Það er  hins 

vegar ekki alltaf fullkomlega hægt því stundum þurfa ráðgjafar að fá samþykki þeirra fyrir því 

að láta kennara eða annað starfsfólk vita af  stöðunni. Í rannsókninni kom fram að kennarar 

sýna ekki eins mikinn skilning á vanda nemendanna ef þeir vita ekki hvað er að. Vigdísi 

finnst eins og nemendur neyðist til að gefa ráðgjöfum leyfi til að veita upplýsingar um 

veikindi eða líðan þeirra. Henni finnst það óþægilegt og þetta kom fram hjá fleiri ráðgjöfum í 

rannsókninni. Veikindi sem tengjast geðheilsu fá heldur ekki  eins mikinn skilning hjá 

kennurum og önnur veikindi. Auk þess vita foreldrar ekki alltaf af því að börn þeirra undir 

lögaldri hafi þjáðst af  þunglyndi og rætt við annan aðila um veikindi sín.  

Nemendur frá litlum sveitarfélögum virðast lenda meira í að mál þeirra sem teljast 

trúnaðarmál, eru á allra vörum í þeirra sveitarfélagi og því miður oft vegna trúnaðarbrests 

starfsfólks sem vinnur með upplýsingarnar. Dóra mundi eftir atviki þar sem hún hafði orðið 

vör við trúnaðarbrest annars aðila. Það var stúlka sem var í skólanum en átti lögheimili úti á 

landi. Hún þurfti að leita ásjár síns bæjarfélags vegna styrks í sambandi við sálfræðimeðferð. 

Þær upplýsingar fóru út um víðan völl því hún þurfti að ræða við sveitarstjórann sem gerði sér 

ekki grein fyrir trúnaðarskyldu sinni.   

Siðferðileg álitamál geta tengst átröskunum og fíknivanda. Nemendur sem koma til 

ráðgjafanna með átraskanir eru aðallega stúlkur. Vandinn getur orðið mjög víðtækur hjá 

stúlkunum og haft áhrif á námið, meðal annars. Vigdísi fannst mjög erfitt að oft vilja þær ekki 

samstarf við foreldra:  

Og ef að þær sjá frekar sko dauðann heldur en að tala við foreldra, þá náttúrulega 

verður maður að virða það, ... bara eins og ofsahræðsla, þá eru þetta yfirleitt bara 

krakkar sem eru ekkert í góðu sambandi við foreldra sína fyrir. ... Maður veit að 

það eru oft þung skref að stíga hingað inn líka, ... maður verður að halda þessu 

trausti því að ef það er ekki til staðar þá erum við ekki til gagns hérna innan húss. 

Vigdísi finnst hún vera í klemmu ef foreldrar hringja, sér í lagi ef stúlkan er ólögráða, 

þar sem hún á lagalega séð að gefa foreldrum upplýsingar en vill halda trúnað við nemandann. 

Hún hafði meðal annars verið með stelpu í ráðgjöf hjá sér sem var með anorexíu – búlimíu. 

Hún  hringdi á geðdeildina fyrir stúlkuna og fór með henni í viðtal þangað. Leiddi hana í 

gegnum fyrstu skrefin. Stúlkan lét foreldra sína ekki vita fyrr en hún var búin að vera á 

göngudeildinni í svona hálft ár. Vigdísi fannst erfitt að vera að fara á bak við foreldra á 

þennan hátt en vildi hjálpa stúlkunni. 

Fóstureyðingar og kynsjúkdómar tengjast hluta álitamálanna. Ýmis vandamál geta 

komið upp  þegar stúlkur í framhaldsskólum hafa farið í fóstureyðingu eða þurfa þess. 

Stundum koma stúlkur til ráðgjafa sem eru tvístígandi varðandi fóstureyðingar. Stúlkur geta 

farið mjög ungar, eða um 14 ára, í fóstureyðingu án vitneskju foreldra, því að læknar geta 

framkvæmt slíka aðgerð án þess að tilkynna það foreldrum stúlknanna. Síðan ef stúlkurnar 

leita til náms- og starfsráðgjafa varðandi vanda sem tengist fóstureyðingu þá þarf ráðgjafinn 

að láta vita sé hann spurður af foreldrum, ef nemandi er undir lögaldri. Allir ráðgjafarnir 

höfðu rætt við stúlkur þar sem fóstureyðing var meðal annars umræðuefnið. Ólöf sagði að 

slíkar aðgerðir geti haft í för með sér tilfinningalega erfiðleika fyrir viðkomandi nemanda. 

Viðkomandi stúlka gæti þurft á sálfræðiaðstoð að halda en náms- og starfsráðgjafar mega ekki 

vísa nemendum til sálfræðings nema að hafa samráð við foreldra. Stundum vilja stúlkur ekki 

að foreldrar fái vitneskju um málið. Ein stúlka hjá Vigdísi hafði fengið prófkvíða í kjölfar 

fóstureyðingar en hafði áður gengið vel í skólanum. Hún vildi ekki að foreldrar fengju 

vitneskju um málið. Vigdís upplifði að hún gæti ekki aðstoðað hana sem skildi: 

Stelpur koma alveg í messi eftir fóstureyðingar og mega ekki fara til sálfræðings 

nema foreldrar viti það, ... Landspítalinn skilur eftir opin sár hjá stelpum á milli 16 

og 18 ára, ... Algert ósamræmi á milli fagstétta með tilkynningaskyldu, ...  maður 

bara skilur þetta ekki. 

Svipað má segja um það ef unglingar á þessum aldri fá kynsjúkdóma og þurfa að fá 

leyfi eða veikindin snerta skólaveru þeirra á annan hátt. Ráðgjafarnir hafa þurft að fá leyfi í 

tíma fyrir nemendur í slíkum aðstæðum og ekki getað sagt hvers vegna. Læknar þurfa ekki að 

láta foreldra vita af  meðhöndlun  kynsjúkdóma eða fóstureyðingum hjá ólögráða unglingum. 

Hins vegar eiga náms- og starfsráðgjafar að gefa foreldrum upplýsingar ef foreldrar sækjast 

eftir því við ráðgjafann.  

Náms- og starfsráðgjafar vilja halda trúnað við ráðþega sína. En þeir vilja líka góð 

samsskipti við foreldra, starfsfólk skólanna og aðra sem tengjast nemendum. Erfitt getur verið 

fyrir ráðgjafana að vita hvað sé rétt að gera í stöðunni þegar gildi varðandi trúnað stangast á. 

Störf náms- og starfsráðgjafa með ráðþegum skarast stundum við störf heilbrigðisstarfsfólks. 

3.2 Flókin samskipti, tengsl og hlutverk 

Í þessum kafla eru undirkaflar sem heita; Álitamál varðandi vanrækslu og misbeitingu 

foreldra og  Umsjón og eftirlit með nemendum. 

3.2.1 Álitamál varðandi vanrækslu og misbeitingu foreldra 

,,Afskiptalaust ungt fólk“ 

Í rannsókninni kom fram að ráðgjafarnir fá allir til sín nemendur öðru hvoru sem eiga í vanda 

tengdum meðferð foreldra, stjúpforeldra eða forráðamanna á börnum sínum. Inga talaði um að 

mikið af þeirri ráðgjöf sem veitt er í skólum sé við nemendur sem að eiga í vanda, oft 

félagslegum vanda, sem að snýr að þeirra næsta umhverfi. ,,Einstaklingar sem að búa bara við 

slæm skilyrði.“ Þau eru vanrækt af foreldrum sínum og nánasta fólki. Þau vantar oft aðstoð en 

fá ekki hjálp. Henni finnst þetta vera afar erfið mál og vekji upp siðferðileg álitamál og 

spurningar. Henni finnst það stór siðferðileg spurning hvort slíkt eigi að líðast í samfélagi eins 

og við búum í: 

Og þetta er kannski vandi sem ekki lætur mikið yfir sér, en er til staðar og þetta er þeirra 

raunveruleiki, það sem þau búa við á hverjum einasta degi, ...  Vanræktir eða 

afskiptalausir. Afskiptalaust ungt fólk, ... Getum við horft upp á þetta?  

 

Inga sagði að oft væru náms- og starfsráðgjafar fyrstu aðilar sem ungmenni í þessum 

aðstæðum  leita til og það sé mikilvægt að ætla sér ekki að leysa málin einn. Hún segir að þau 

séu náttúrulega til staðar fyrir nemandann og vilji leysa málin með honum en þau verði líka að 

koma málunum á réttan stað þegar við á.  

Inga segir að ofbeldi og kynferðisleg misnotkun tengist inn í mál sem varða 

afskiptalaust ungt fólk og oft þurfi að fá samstarf við aðra aðila, innan eða utan fjölskyldu 

nemandans, segir samt alveg klárt að námsráðgjafar séu ekki með fjölskyldumeðferð.  

    Það kom fram að það getur verið erfitt fyrir ráðgjafana að ákveða hvenær á að tilkynna 

mál til barnaverndaryfirvalda. Ef ólögráða nemandi á í einhvers konar vanda, þá ná 

barnaverndarlögin yfir hans mál, samkvæmt lögum. Samt sem áður finnst ráðgjöfum oft erfitt 

að ákveða hvort tilkynna eigi mál eða ekki. Slík mál geta talist siðferðileg álitamál. 

Ráðgjafarnir eru ekki alltaf ánægðir með samskipti sín við aðra þjónustuaðila sem 

snúa að nemendum að einhverju leyti. Allir ráðgjafarnir eru í einhverju sambandi við 

heilsugæslu og félagsþjónustuna. Misjafnt er hve mikil samskiptin eru og hvað ráðgjöfunum 

finnst best. Stundum upplifa ráðgjafarnir að þeir séu á gráu svæði þarna á milli nemenda, 

foreldra og félagsþjónustunnar. Dóra nefndi að henni finnst hún stundum vera að reyna finna 

milliveg og að reyna að svíkja engan. Hún léti í slíkum tilfellum ráða það sem skjólstæðingi 

eða ráðþega væri til heilla hverju sinni. Upplifun ráðgjafanna af samskiptum við 

barnaverndaryfirvöld var misjöfn. Ólöf var mjög ósátt við samskipti sín við þau:  

Ég forðast það að leita til Barnaverndar. Mörg skipti sem ég hef gert það, en það 

kemur yfirleitt ekkert út úr því. Ég forðast það ef ég mögulega kemst hjá því. Mér 

finnst bara betra að sleppa því.  

Ólöfu finnst að þegar hún hefur leitað eftir aðstoð hjá barnaverndaryfirvöldum 

hefur það einungis gert málin erfiðari og lítið komið út úr því fyrir nemandann. Hún 

vill vernda hagsmuni nemenda en finnst að oft komi störf barnaverndar sér illa fyrir 

börnin sem um ræðir en hagsmunir foreldra eða forráðamanna hafi meira gildi. 

3.2.2 Umsjón og eftirlit með nemendum 

,,Það hafa komið upp árekstrar“    

Samkvæmt niðurstöðum úr rannsókninni eru ráðgjafar í skólum oft í því hlutverki að aðstoða 

nemendur varðandi ýmsa hluti, þar á meðal mætingu í skólanum.  Aðstoðin getur falist í því 

að tala máli nemenda þegar þeir koma til baka til dæmis eftir einhvers konar veikindi. Hjá 

ráðgjöfunum kom fram að í öllum skólunum komu upp vandamál varðandi mætingar 

nemenda. Hluti málanna fannst þeim teljast til siðferðilegra álitamála. Náms- og 

starfsráðgjafar hafa mismikil ítök í umsjón mætinga og í sumum framhaldsskólum eru 

sérstakir aðilar sem sjá um mætingar nemenda. Til dæmis mætingastjórar eða 

aðstoðarskólastjóri.  

    Helena, Helga og Ólöf voru ánægðar með að í þeirra skólum eru sérstakir aðilar sem 

sjá um þessi mál að mestu og þeim fannst ekki mæða eins mikið á þeim að leysa mál varðandi 

mætingar. Í sumum skólum geta ráðgjafar breytt mætingareinkunninni eða jafnvel fært inn 

mætingu þar sem nemandi var ekki í skólanum. Páll bendir á að þó að ráðgjafar í skólum geti 

breytt viðverueinkunni að þá breyta þeir ekki viðverunni. Einkunninni er hægt að breyta á 

þeim forsendum að einstaklingurinn hafi ásættanlegar skýringar á því hvers vegna 

raunmætingin er þessi eða hin. Páll sagði: 

En við getum ekki breytt því að hann sé, ef hann hefur ekkert verið. Því það hafa 

komið upp árekstrar því að nemendur gátu sagt að það var  merkt við þá einhvers 

staðar í tíma í framhaldsskóla og þeir voru að brjóta af sér út í bæ. Bara 

fjarvistarsönnun.  

Helgu fannst mál tengd mætingum oft vera siðferðleg álitamál. Nemendur sem mæta 

mjög illa eiga oft í einhverskonar erfiðleikum. Í mörgum tilfellum hefur ekki komið skýring á 

þessari slöku mætingastöðu en hún bendir á að það séu alltaf einhverjar ástæður. Þegar 

nemendur eru komnir með það slaka mætingarstöðu að þeir séu í hættu á að falla á önninni 

eða vera reknir úr skólanum fá þeir einhverja viðvörun, annað hvort í bréfi eða þeir eru 

kallaðir á skrifstofu mætingastjóra eða eitthvað slíkt. Ef síðan mætingin batnar ekki þá fá 

nemendur bréf um að þeir hafi ekki lengur pláss í skólanum sökum mætingar: 

Þetta eru ekki alvarleg mál, en erfið mál. Eins og nemandi sem er búinn að mæta 

sama sem ekki neitt. Það er samt mikil mannúð ríkjandi, en svo kemur fram 

togstreita, því að maður vill nú að stundum geti skólinn sýnt klærnar til að 

einhverjir taki sig á. En þá kemur þetta: Hvað hefur nemandinn mikið að stríða við 

og hvað veit ég mikið um það sem nemandinn er að stríða við?  

Oft líður nemandanum einfaldlega svo illa vegna einhvers að hann ræður ekki við að 

verja sig sjálfur. Hún sagðist alltaf hvetja nemendur til að gera grein fyrir máli sínu og skýra 

út aðstæður sem hann eða hún er í. ,,Það hafa allir andmælarétt.“ Helga lítur á sig sem 

talsmann nemenda en segist þó stundum verða að gefa sig ef allir í skólaráði eru sammála því 

að vörnin sé ekki nægjanleg. ,,Maður reynir að láta ekki önnur sjónarmið ná tökum á sér.“ 

    Þegar nemendur koma í viðtal til náms- og starfsráðgjafa geta þeir fengið skráð leyfi í 

tíma. Vigdís nefndi að hún hafði tekið eftir því að sumir nemendur reyndu að fara til 

námsráðgjafa til að sleppa við að fá fjarvist eða S í kladdann. Hún spyr sig hvað eigi að gera í 

slíkum tilfellum og hvers vegna þau séu svona hrædd við að fá S í kladdann. Vigdísi finnst 

reglur skólans vera stundum of harðar, hvað mætingu varðar. Til dæmis er skólinn farinn að 

biðja foreldra að staðfesta veikindi barna sinna þó að þau séu orðin 18 ára. Sumir nemendur 

eru alls ekki ánægðir með það. Vigdís sagðist stundum spá í hvort það sé eitthvað í hennar 

verkahring að breyta og einnig hvenær getur maður gefið nemanda leyfi? 

Það kemur fyrir í öllum skólunum að kennarar séu pirraðir yfir einhverju í sambandi 

við mætingar nemenda. Helga talaði um að þetta gæti verið vegna ýmissa atriða:  

Sumir kennarar sem pirra sig á því sem er að gerast með ákveðna nemendur, vita 

oft ekki mikið um þeirra mál. Maður getur svo sem alveg sett sig í þeirra spor 

þegar nemandi kemur bara endrum og eins og svo er kennarinn beðinn um að taka 

tillit til hans. 

Þegar komið er í óefni hjá nemendum með mætingar þá skrifar Helga oft bréf fyrir 

nemendur til að útskýra stöðuna og lætur nemandann sjálfan yfirleitt lesa bréfið.  

Yfirleitt koma nemendur með vottorð þegar veikindi hafa áhrif á mætingar þeirra í 

skólanum. Allir ráðgjafarnir vissu þó að í sumum tilfellum eru vottorð notuð til að fá ekki 

fjarvistir vegna annara ástæðna en veikinda. Ólöf hafði lent í ýmsum vandamálum varðandi 

mætingar. Hún sagðist mjög ósátt við það hvernig nemendur komast upp með að mæta illa og 

mjög ósátt við misnotkun á vottorðum:  

Nemendur koma með veikindavottorð fyrir slakri mætingu, en ég veit að þau hafa í 

raun og veru ekki verið veik. Það eru mörg dæmi um þetta. 

Vigdís nefndi að stelpa sem kom með læknisvottorð til að fá ekki fjarvist fyrstu 

skóladaga ársins, vegna fjarveru sem var ekki vegna veikinda. Vottorðið var skrifað af 

sumarstarfsmanni heilsugæslu. Þegar Vigdís bað hana um skýringar á þessu sagði stúlkan að 

hún gerði þetta vegna þess að hún hefði sambönd. Vigdís velti fyrir sér hvort þau hefðu átt að 

reka hana úr skólanum. Eða hvort ekki væri hægt að reka hana vegna þess að hún var með 

læknisvottorð, þó að það væri lygi. Hún spyr sjálfa sig hvort læknisvottorð sé ofar þeirra 

reglum þegar vottorðið er ekki um það sem er satt. Vegna mismunandi ástæðna geta 

nemendur stundum ekki mætt í leikfimi og fá þá vottorð. Ekki virðist vera tekið fullt tillit til 

slíkra vottorða hjá öllu starfsfólki. 

Ýmis samskipti eiga sér stað milli ráðgjafa í skólum og annars starfsfólks. Birna var 

ekki á því að það væru nein vandamál í sambandi við samskipti við annað starfsfólk og Dóra 

var að mestu leyti sammála. Elín sagði að oft væru kennarar búnir að vera að ræða við 

nemendur um einstök mál og búnir að fá að vita um vanda þeirra löngu áður en nemendurnir 

leituðu sér ráðgjafar hjá námsráðgjöfunum. Inga sagði að í slíkum tilvikum geti líka komið 

upp sú staða ,,að kennari fari of djúpt í mál sem er alls ekki hans að vinna í eða leysa. “Þetta 

getur jafnvel verið mál sem að á ekki að leysa innan skólans.“ Hún segir vera mikið af þannig 

málum: 

Hér hef ég þurft að fara í mál sem að mér finnst kennarar hafa verið farnir að ganga 

of mikið í. Og svolítið farið yfir sín mörk. Þannig að ég hef stundum þurft að grípa 

inn í og láta vita að þetta mál væri ekki á réttum stað. Misjafnt hvernig kennarar 

taka því. ... Kennarar og annað starfsfólk reynir oft að komast inn í mál sem að er 

ekki þeirra að gera. Það er bara skiljanlegt að eins og kennarar sem ungangast 

nemendurna mikið hafa mjög oft áhyggjur. Mjög mismunandi hversu langt það 

gengur.  

Þetta getur verið erfið staða gagnvart samstarfsmanni að vera í. Inga tók fram að erfitt 

væri að segja til um hvort það er hlutverk náms- og starfsráðgjafa að grípa inn í mál sem aðrir 

starfsmenn eru búnir að koma sér í. 

Ýmis vandamál koma upp sem varða mætingar nemenda. Sum þeirra gætu talist 

siðferðileg. En oft er ekki vitað hver ástæða fyrir þessari slöku mætingu er. Nemendur koma 

oft með vottorð frá heilsugæsluaðila vegna fjarveru sinnar. Í einhverjum tilfellum er um að 

ræða að vitað sé að það sem stendur í vottorðinu sé ekki satt og þá er spurning hvernig eigi að 

bregðast við því. Ráðgjafarnir eru sammála um að best sé að málin séu í réttum höndum og 

það sé ekki hlutverk kennaranna að fara djúpt inn í mál nemenda. Þar sem námsráðgjafar eru 

talsmenn nemenda eru þeir stundum í þeirri stöðu gagnvart samstarfsfólki að minna annað 

starfsfólk á og veltu fyrir sér hvort það sé þeirra hlutverk að segja öðru starfsfólki til.  

3.3 Fagleg vinnubrögð og gildi 

Þessum kafla tilheyra undirkaflarnir; Framkoma náms- og starfsráðgjafa og annars starfsfólks, 

Persónulegur þáttur í ráðgjöf, Menningarmunur, Meðvirkni og Andleg líðan og 

langtímaveikindi nemenda. 

3.3.1 Framkoma náms- og starfsráðgjafa og annars starfsfólks  

,,Á maður ekki alltaf að skoða málin betur?“ 

Framkoma kennara eða annarra starfsmanna gagnvart nemendum getur verið á þann hátt að 

hún teljist ósiðleg eða vekji álitamál. Nemendur geta átt í samskiptaerfiðleikum við starfsfólk 

skólanna, sér í lagi kennara. Samkvæmt gögnunum verða nemendur stundum fyrir einhvers 

konar áreitni af hálfu starfsmanna í skólunum eða jafnvel einelti. Það kemur meðal annars 

fram sem niðurlægjandi athugasemdir í garð nemenda. Slíkt getur verið afar erfitt fyrir 

nemandann og Inga bendir á; ,,markað hann fyrir lífstíð.“ Inga segir að fagfólki í skólum beri 

skylda til að hafa agaða framkomu gagnvart þeim sem þar stunda nám: 

Samskipti milli nemenda og kennara. Það er einn þáttur því við þurfum oft að 

koma að þannig málum. Hugsanlega fer til dæmis kennari yfir sín mörk. Geta verið 

einhverjar niðurlægjandi athugasemdir. Sem að einstaklingurinn tekur inn á sig. Þó 

að þær hafi jafnvel ekki verið meintar sem slíkar að þá allt sem að einstaklingurinn 

upplifir sem slíkt að það er ekki við hæfi af kennara. 

 

Þessi mál koma í einhverjum tilfellum á borð náms- og starfsráðgjafa í skólunum og þá 

þarf að hjálpa nemandanum að vinna úr vandanum, meðal annars með því að ræða við 

viðkomandi starfsmann. Erfiðleikar í samstarfi starfsfólks getur verið í framhaldsskólum eins 

og annars staðar. Nokkrir ráðgjafanna höfðu fundið að þeir væru skotmark samstarfsfólks sem 

átti í vandræðum með samskipti. Það kemur fyrir að nemendur verða fyrir áreitni frá 

starfsfólki skólanna og einnig að samstarfsfólk áreiti á einhvern hátt ráðgjafana. 

Náms- og starfsráðgjafarnir allir töluðu um að mikilvægt væri að vinna faglega með 

ráðþega. Hver og einn hefur sín faglegu viðmið auk þeirra sem fagið setur þeim. Inga talaði  

um mikilvægi þess að vera mjög meðvitaður um eigin framkomu. Það kom fram að ýmsar 

ástæður geta verið fyrir því að ráðgjafar eru ekki í stakk búnir til að veita ráðgjöf af alhug: 

Og þá mundi ég kannski aðallega týna til bara álagsþætti og hérna, og að það sé 

svo margt í gangi sem að ráðgjafar þurfa að sinna. Og þeir þurfa að geta haft tíma 

til að staldra við. 

Þar sem ráðgjafar eru fleiri en einn í sama skóla geta vaknað spurningar um 

vinnureglur. Misjafnt er hve mörg viðtöl hver ráðþegi þarf á að halda. Sums staðar eru 

einhverjar viðmiðunartölur um hámark viðtala sem hver nemandi á að fá og eftir það þyrfti að 

vísa honum annað. Vigdís sagði: 

Ég er stundum að hugsa, ... hversu lengi má maður halda í ráðþega? Stundum er ég 

að velta fyrir mér af því að ég lít aldrei á mig sem eitthvað 

langtímasjúkrahús.............En stundum finnst mér annars staðar vera svona 

fastakúnnar. Þá er ég oft að hugsa sko hvort ég sé of harkaleg, þú veist, að ýta fólki 

frá mér. 

Framkoma ráðgjafans hefur mikið um það að segja hvernig samband við ráðþegann 

þróast og hvernig tekst til í hverju viðtali. Páll vildi ekki meina að hann hefði komið rangt 

fram í einhverjum málum en frekar að honum hafi fundist í einhverjum tilfellum að hann hafi 

farið ofan í mál á annan hátt en best hefði verið og ekki lokið málinu. Hugsanlega vegna 

tímaskorts eða of mikils álags. ,,Og það eru mörg viðtöl í gangi eða eitthvað slíkt.“ Einnig 

sagði hann: ,,Maður þarf að vera vakandi fyrir því hvað maður getur gert betur.“ Dagsform 

ráðgjafans, vinnuálag og streita geta meðal annars haft áhrif. Helena sagði: 

Það getur verið mikið álitamál hvernig maður kemur fram við ráðþega. Er 

námsráðgjafi til dæmis hvetjandi eða letjandi. Er hann kannski ósanngjarn í garð 

skjólstæðings? Maður þarf í raun og veru alltaf að passa sig að vinna ekki svo hratt 

að maður særi ráðþega.  

Helena minntist þess að hafa fengið til sín nemanda sem hafði mætt mjög illa og hafði 

því verið rekinn úr skólanum. Hún vissi ekki af því að það stæði til að reka hann og var alveg 

óundirbúin þegar drengurinn kemur til hennar og segir henni frá þessu. Hún segist ekki hafa 

tekið sérlega vel á móti honum og lýsti þessu atviki þannig: 

Ja ég eiginlega get ekkert gert, þú verður þá bara að ræða aftur við hann 

[mætingastjórann]. Og hann bara snýr sér við og fer. Og ég bara sat eftir. Þarna 

hafði ég, sko af því að þetta hafði komið mér í opna skjöldu, og þarna sem sagt 

kanna eiginlega ekkert málin, heldur staðfesti bara, ja, þú ert eiginlega alveg 

ómögulegur, ... En það er líka eitt af þessu, á maður ekki alltaf að skoða málin 

betur? 

Henni fannst hún ekki hafa brugðist rétt við vanda nemandans og þótti efitt að hugsa 

til þess að hafa ekki verið tilbúin til að taka á móti honum og vinna með honum í máli hans.  

Of mikið vinnuálag hjá ráðgjöfum getur haft áhrif á hvernig viðtal þróast. Til dæmis 

þegar hver nemandinn kemur á eftir öðrum, þá er spurning hvort ráðgjafinn sé vel upplagður. 

Það getur orsakað það að ráðgjafinn upplifir að ná ekki þeim tökum á viðtalinu sem hann 

hefði helst viljað. Ýmsar ástæður voru einnig nefndar fyrir því að ná ekki réttum tökum á 

viðtalinu. Til dæmis dagsformið, streita og persónuleg málefni ráðgjafans. Páll sagði: 

Maður hefur lent í því að skynja eitthvað sem að maður tók ekki alveg á réttu 

augnabliki og svo þegar viðkomandi er farinn, þá hugsar maður ahhh, ... ég kalla 

það sko að þá er maður ekki í réttum gír, svona þegar maður er að taka viðtalið.  

Allir ráðgjafarnir sögðu að á hverri önn kæmu tímabil sem of mikið vinnuálag væri á 

ráðgjöfum og það hefur áhrif á ráðgjöfina. Páll sagði:  

Það er kannski svona að afgreiða, eða sinna, tíu, tólf manns í röð og þá er spurning 

hvort maður sé alltaf nákvæmlega rétt stilltur. 

Helena nefndi í sambandi við vinnuálagið að það hafi komið fyrir hjá henni að  vera 

svo yfirkeyrð að hún hafi ekki getað sinnt ráðþeganum sem skyldi. Hún nefndi dæmi:  

Og svo bara í lok dagsins þá kemur stúlka og ég man alveg eftir því að ég bara 

lokaði. Ég gat ekki tekið á móti meiru. Og ég hef oft hugsað til baka, ég veit ekkert 

hvað hún ætlaði að segja mér, en ég bara gat ekki tekið á móti meiru.  …  Og 

kannski er maður búinn að loka miklu meira úti heldur en maður áttar sig á. 

Fleiri þættir geta haft áhrif á samband við ráðþega eins og til dæmis önnur tengsl við 

ráðþega en eingöngu fagleg tengsl. Það er  ekki einungis ef fólk sé skylt ráðgjafanum heldur 

bara til dæmis ef ráðþeginn býr rétt hjá. Í slíkum tilfellum er gott að geta beðið annan ráðgjafa 

innan skólans að taka að sér málið. Ráðgjöfunum fannst öllum að það væri verra að fá til sín í 

ráðgjöf fólk sem tengdist þeim á einhvern hátt. Páll sagði frá því að einn nemandi sem hafði 

verið í skólanum var ættingi hans og var búinn að vera erfiður. Páll upplifði það að vera 

stuttur í spuna gagnvart honum. Fannst hann vera að leita til sín meira vegna fjölskyldutengsla 

þeirra. Vigdís hefur til dæmis velt því fyrir sér hvort það skemmi ekki fyrir að hún hefur verið 

í gæslu á böllum og þá koma þeir einstaklingar sem að drekka mikið og þurfa aðstoð. Nokkrir 

af hennar ráðþegum hafa síðan komið til hennar í þessa gæslu. Þá hittir hún oft nemendur og 

foreldrana á allt öðrum forsendum. Og ráðþegar hennar komnir í aðra stöðu gagnvart henni. 

    Til ráðgjafa í skólum getur komið fólk sem er ekki í námi í skólanum en er að velta 

fyrir sér hvort það eigi að fara í nám eða bara hvað það eigi að gera við líf sitt almennt. Páll 

velti fyrir sér hvort það að taka á móti fólki í ýmsum hugleiðingum sé innan ramma náms- og 

starfsráðgjafa. ,,Hvernig best er að taka á móti þessu fólki er ekki heldur alveg skírt“ sagði 

Páll. Samkvæmt rannsókninni fá ráðgjafar stundum til sín fólk sem þeim finnst óþægilegt að 

eiga samskipti við. Páll hafði lent í því, til dæmis fólk sem hefur verið dónalegt við hann:  

Maður fær hérna inn náttúrulega alls konar fólk. Það eru ekki bara nemendur hérna, 

það er af götunni og gætu verið að hugsa um að byrja í skólanum, og er svona, í 

alla vega andlegu jafnvægi og ójafnvægi . . . og maður hefur svo sem alveg fengið 

svona …  svona ókurteisis viðmót. 

  Hann telur óhjákvæmilegt að það hafi áhrif á ráðgjöfina ef manni líkar ekki við 

einhvern. ,,Hvort maður er að gera rétt, það veit maður ekki endilega alltaf.“ Ráðgjafarnir 

höfðu allir fundið einhvern tíma fyrir því að vera með ráðþega hjá sér sem þeim líkaði ekki 

vel við. Það kom líka fram að í slíkum tilfellum getur það haft áhrif á framkomu þeirra í 

ráðgjöfinni. Páll sagði: 

Að maður verði þá kannski svona styttri í spuna eða kannski eyðir minni tíma í 

viðkomandi eða eitthvað slíkt. Meðvitað eða ómeðvitað, ég hugsa að það sé 

kannski frekar ómeðvitað. Ég held það séu nú bara svona mannleg viðbrögð. 

Fram kom í viðtölunum að ráðgjafarnir höfðu hugsað um hvort heilsa ætti 

nemendum eða ekki utan ráðgjafarinnar. Ráðgjafarnir voru ekki sammála um 

hvernig ætti að haga sér gagnvart ráðþegum utan ráðgjafarinnar sjálfrar. Anna 

sagðist segja þeim í ráðgjöfinni að hún myndi ekki heilsa þeim að fyrra bragði utan 

skrifstofunnar. Það væri til þess að koma þeim ekki í vandræði og rjúfa ekki trúnað 

við þá. Ólöf og Páll sögðust ekki heilsa að fyrra bragði á ganginum. Birna var ekki 

sammála því hvernig Anna setti þetta fram. Henni fannst frekar skrítið að segja við 

nemendur, og gerir það ekki, að hún muni ekki heilsa þeim á ganginum. Elín vildi 

meira láta það fara eftir tilfinningunni hverju sinni hvort að hún heilsar nemendum 

á ganginum eða ekki. 

Ólöf var eitt sinn með nemanda sem var í miklu uppnámi og að hennar mati í 

sjálfsvígshættu. Hún hringdi í foreldra nemandans en þá kom upp að foreldrarnir voru afar 

ósáttir við einhverja fyrri hegðun þessa nemanda og neituðu að sækja barnið sitt. Hún sagði: 

Ég var hrædd um að þessi nemandi myndi fyrirfara sér eða gera eitthvað annað 

alvarlegt ef hann fengi að fara út úr skólanum.  

Ólöf fékk aðstoð annars starfsmanns í skólanum til að halda nemandanum inni hjá sér, 

ekki með samþykki nemandans. Hún velti því fyrir sér hvað sé rétt að gera í slíkri stöðu.  

Samkvæmt rannsókninni er algengt að  mál eins og fóstureyðingar og kynsjúkdómar 

komi til umræðu í framhaldi af öðrum málum. Inga sagði að stundum þegar nemendur kæmu 

til að ræða önnur mál þá væri það aðeins leið til að koma og ræða viðkvæm mál, sérstaklega 

fóstureyðingar: 

Oft leiðir þetta af einhverju öðru. Þarna kemur mjög mikið til hversu faglegur 

ráðgjafinn er í sinni ráðgjöf. Vegna þess að allir ráðgjafar hafa sínar skoðanir á 

þessu og þá er akkúrat mjög brýnt að vinna þetta faglega. 

Ráðgjafarnir fundu fyrir því að erfitt gat verið að fást við mál nemenda í samabandi 

við fóstureyðingar og ýmsar siðferðilegar spurningar komið upp á yfirborðið. Ef nemandinn 

þarf frekari aðstoð þá verður málið oft enn snúnara. Þá fannst ráðgjöfunum gott að geta leitað 

eftir samstarfi við aðra þjónustuaðila eins og félagsþjónustuna. Ingu fannst gott að dreifa 

þannig ábyrgðinni. Páll sagði um það: 

Ég hef venjulega farið þá leið að fara ekki beint í foreldrana heldur að það sé í 

gegnum félagsþjónustuna. Þar eru svona siðferðilegir ráðgjafar. Það eru 

hjúkrunarfræðingur og félagsráðgjafi......maður þarf bara að vera vakandi fyrir 

þessu og þá eins og ég segi að þetta komi nógu snemma fram, þannig að maður sitji 

ekki uppi með að þurfa að taka ákvörðunina í lok viðtalsins 

Að vinna samkvæmt faglegum viðmiðum í slíkum málum minnkar líkur á að ráðgjafi 

láti eigin skoðanir og viðmið hafa áhrif á ráðgjöfina. 

3.3.2 Persónulegur þáttur í ráðgjöf 

,,Allt tengist þetta jú lífinu“  

Náms- og starfsráðgjöfum er ekki ætlað að sjá um meðferð af neinu tagi og allir ráðgjafarnir  

lögðu áherslu á að það ætti ekki að vera hluti af þeirra starfi. Samt sem áður fannst þeim oft 

fléttast óhjákvæmilega inn í viðtölin ýmsir persónulegir þættir sem varða  

nemendurna. Inga sagði: 

Þessi persónulegi þáttur í ráðgjöfinni hann er náttúrulega hluti af 

ráðgjöfinni……….. Þá má segja að það eru siðferðileg álitaefni sem að maður 

getur séð í hverju máli fyrir sig. Þau eru mjög misjöfn en allt tengist þetta jú lífinu 

og þeim aðstæðum sem að einstaklingurinn býr við og því hvernig hann lítur á 

sjálfan sig …. 

Ráðgjafarnir töluðu um að nemendur í framhaldsskólum væru oft að finna sjálfa sig á 

ýmsan hátt, þar á meðal varðandi kynhlutverk og kynhneigð. Eitt af því sem ráðgjafar þurfa 

að gæta að er að vera meðvitaðir um eigin viðhorf og tilfinningar. Skoðun ráðgjafans á 

kynhlutverkum og hvernig sú skoðun kemur fram í ráðgjöfinni getur meðal annars haft áhrif á 

væntingar ráðþegans til sjálfs sín. Þetta fannst Ingu sér í lagi vera mikilvægt að vera meðvituð 

um gagnvart stúlkum: 

Að við sem ráðgjafar séum víðsýn og vel að okkur og vakandi. Við erum 

lykilstarfsmenn og þurfum hreinlega að styrkja stúlkur mjög mikið í hvernig þær 

líta á sjálfar sig í tengslum við störf og hvernig þær meta sjálfar sig.  

Hún telur að ef ráðgjafar eru ekki meðvitaðir um þetta þá geti það haft áhrif á 

væntingar stúlkna til sjálfra sín. Einnig kom fram að ungt fólk sem er að uppgötva að það sé 

samkynhneigt getur oft verið í tilfinningalegri klípu meðan það er að ganga í gegnum það 

tímabil. Meiri hluti ráðgjafanna  talaði um að þau mál geta verið viðkvæm og að ráðgjafinn 

þarf vinna faglega. Elín nefndi að ráðgjafinn þurfi að vinna með sjálfan sig og finna hvort 

honum finnist málefnið óþægilegt. Einnig kom fram að ráðgjöfum finnst vanta ákveðna 

fræðslu innan framhaldsskólanna um samkynhneigð og Inga benti á að til er í dæminu að þeir 

nemendur verði fyrir einhvers konar aðkasti vegna kynhneigðar sinnar: 

Það getur verið siðferðilegt álitaefni ef að það kæmi fram einelti, frá hendi kennara 

eða nemanda. Og þessi hópur er í miklu meiri sjálfsvígshættu………. Af því að við 

vitum að ákveðin prósenta nemenda eru samkynhneigðir og þessir nemendur eiga 

oft erfitt uppdráttar og það er mjög mikið að gerast í lífi þeirra. Akkúrat á þessum 

árum sem að þau eru að uppgötva sjálf sig.  

Inga benti á að það sé siðferðileg ábyrgð starfsfólks skólanna að fylgjast með og koma í veg 

fyrir slíka framkomu gagnvart nemendum.  

3.3.3 Menningarmunur    

,,hún er útlendingur og þess vegna er svolítið erfitt“ 

Þegar nemendur og foreldrar eru frá ólíkum menningarheimi en Íslandi geta komið upp 

siðferðileg álitamál í ráðgjöf. Það höfðu ráðgjafarnir allir orðið varir við. Til að mynda geta 

venjuleg siðaviðmið foreldra á Íslandi verið önnur en þeirra sem eru frá annars konar 

menningu. Þetta getur skapað misskilning milli aðila með ólík viðhorf, barnið getur verið 

óvisst um hvað því á að finnast rétt að gera í stöðunni og ráðgjafi getur verið í vanda með að 

fylgja reglum samfélagsins og eigin viðhorfum en taka samt tillit til viðhorfa nemandans og 

foreldra hans. 

Vigdís og Helena nefndu báðar svipaða reynslu í þeim efnum. Þær höfðu haft 

nemendur sem höfðu orðið ósáttir við foreldra sína vegna þess að hegðun þeirra var ekki í 

samræmi við menningu foreldranna. Annar nemandinn hafði verið beittur  líkamlegu ofbeldi 

af þeim sökum að vilja gera eins og íslenskir krakkar almennt en hinn nemandinn var settur í 

straff. Vigdís vildi virða trúnað við nemandann. Hún talaði við starfsmann hjá Barnavernd og 

úr varð að í skólann kom aðili þaðan til að ræða við nemandann. Þannig sagðist Vigdís ekki 

hafa þurft að láta foreldra vita að verið væri að ræða við þeirra barn. Henni fannst hún þó 

aðeins farin að takast á við fjölskylduráðgjöf og því komin út fyrir sitt svið. Helenu fannst 

foreldrar þessa erlenda nemanda, sem hún minntist á, ekki vera með eðlilegar kröfur en hún 

reyndi þó að fá nemandann til að skilja viðhorf foreldra sinna: 

Kannski svona óöryggi, eða kannski, hún skilur ekki alveg sko, hún álítur þetta 

straff. Og hérna, hún er útlendingur og þess vegna er svolítið erfitt. Af því að þó að 

hún tali alveg íslenskuna, þá eru samt kannski einhver grundvallaratriði sem að hún 

er kannski bara ekki alveg að skilja. Hún er bara svo ung, og sko hún þarf að skilja 

viðhorf foreldranna.  

Samkvæmt gögnunum er algengt að foreldrar af erlendum uppruna vilji að börnin 

þeirra fari eftir reglum úr gamla heimalandinu en unglingarnir segja gjarnan að þeir séu 

Íslendingar og vilji vera eins og krakkarnir hér. Helena var í því tilviki,sem vitnað er í hér á 

undan, á mörkum þess að tilkynna ofbeldi föður á nemanda til barnaverndaryfirvalda:  

Og það var sko, hann lagði hendur á hana. Og það náttúrulega er barnaverndarmál. 

Og ég var búin að  bíða …  Af því , sko að þetta var svo mikil ábyrgð, vegna þess 

að þau voru alveg komin að því að fá ríkisborgararétt. Þannig að maður náttúrulega 

er ekki að svifta lífi fólks bara svona. En maður getur heldur ekki horft upp á það 

að faðir leggi hendur á barnið sitt.  

Ráðgjöfunum fannst að þegar vandamál kæmu upp vegna menningarmunar, væri það 

helst vegna reglna sem foreldrar setja og íslenskir jafnaldrar barna þeirra fá að gera á annan 

hátt. Vandinn verður svo siðferðilegur í ráðgjöfinni þegar ráðgjafi getur ekki veitt ráðgjöf 

samkvæmt öðrum gildum en sínum eigin eða ef ráðgjafi fer að gefa meira svigrúm í sínum 

viðmiðum vegna menningarmunar. Þó fannst ráðgjöfunum að oftast leystust þessi mál 

farsællega. Þeir voru þó á því að mikilvægt væri að vera vakandi fyrir því að menningarmunur 

skipti máli í ráðgjöf. Þegar ráðþegi er frá örðum menningarheimi en ráðgjafi koma oft 

vandamál sem tengjast misskilningi eða ólíkum viðhorfum og gildum. 

3.3.4 Meðvirkni 

,,Var eiginlega í of miklu sambandi við þessa stelpu.“ 

Eitt af því sem ráðgjafar þurfa að varast í ráðgjöfinni er að vera meðvirkur gagnvart 

ráðþega. Helenu finnst gott að geta rætt ýmis mál við ráðgjafa sem vinnur með henni 

og geta þá fengið ráð og álit um hvort hún taki rétt á málum sem hún er ekki viss um, 

meðal annars varðandi meðvirkni: 

Auðvitað verður maður stundum meðvirkur. Það er voðalega auðvelt. Já, maður 

þarf alltaf að hafa svolítið hugann við það. Hvenær ég er orðin meðvirk og hvenær 

ekki.  

Þegar Vigdís var nýlega byrjuð að starfa við náms- og starfsráðgjöf var hjá henni 

stúlka sem var farin að gera miklar kröfur til hennar sem ráðgjafa og Vigdís vildi endilega 

hjálpa henni. Hún telur meiri hættu á meðvirkni þegar fólk er reynslulítið í starfi. En henni 

fannst stúlkan ekki kunna að meta það sem gert var fyrir hana. En svona eftir á að hyggja 

fannst Vigdísi stúlkan hafa sýnt frekju og tilætlunarsemi: 

Ég var búin að bera hana hérna á höndum mér og gera allt fyrir hana… Mér finnst 

ég stundum hafa verið höfð að fífli… Ég var eiginlega í of miklu sambandi við 

þessa stelpu. Maður var alltaf tilbúinn og hún var að hringja utan skólatíma.  

Dóra hafði alveg upplifað það að vera farin að hugsa hvort hún væri komin með 

ráðþega of nærri. Sérstaklega mundi hún eftir einni stúlku sem hún var komin með ,,alveg í 

fangið“ og átti erfitt með að losa sig út úr því. En um leið og hún áttaði sig á því fór hún að 

breyta framkomu sinni við ráðþegann og reyna að fá hana til að taka meiri ábyrgð sjálf. 

Einnig nefndi Dóra að erfitt væri að vera bæði í kennslu og ráðgjöf með sömu nemendur því 

þá væri maður kominn í tvö hlutverk sem gætu stangast á. Sérstaklega þegar kennt væri í 

kvöldskóla þar sem nemendur væru nær þeim í aldri. Einnig hafa ráðgjafar stundum verið 

með opna tíma í ráðgjöf í kvöldskólum. Anna mundi eftir manni í kvöldskólanum sem var að 

falast eftir nánara sambandi en ráðgjöf. Ráðgjafarnir þekktu það allir að nemendur kæmu 

stundum bara til að spjalla en fannst ekki öllum það sama. Páli fannst ekki erfitt að taka á því 

ef fólk kom til að spjalla og hann hafði ekki tíma, bara sagði þeim eins og er. Helena sagði að 

sér finndist það í lagi í smástund, því að sumir þyrftu einfaldlega aðeins að fá að segja frá 

einhverju. Vigdísi fannst þetta stundum óþægilegt, þar sem henni fannst hún hafa alveg nóg 

annað að gera. Hún sagði að svona dags daglega er oft spurningin um það hvað á að gera við 

skjólstæðinga sem að vilja ,,hanga hjá manni.“ Stundum veltir hún því fyrir sér hvort hún 

þjóni einhverju vinahlutverki. Hún spyr sjálfa sig: ,,Hversu mikið getur maður tengst ráðþega 

á vináttuforsendum?“  

Þó að náms- og starfsráðgjafar séu ekki meðferðaraðilar þá fléttast viðkvæm mál 

ráðþeganna oft inn í ráðgjöfina því ýmislegt hefur áhrif á nám nemenda í skólum. Ráðgjafi 

þarf að gæta þess að eigin viðhorf og tilfinningar hafi ekki neikvæð áhrif inn í ráðgjöfina. Ef 

ráðgjafi er ekki hvetjandi getur það verið siðferðilegt álitamál. Í áreitni við nemendur felst 

siðferðileg ábyrgð starfsfólks skólanna og stundum bregst hún. Ráðgjafar geta verið illa fyrir 

kallaðir eða að tímaskortur hefur áhrif á framkomu þeirra við ráðþega. Tengsl ráðþega og 

ráðgjafa eru stundum önnur en eingöngu í gegnum ráðgjöfina og flækir það samband þeirra. 

Allir ráðgjafarnir töldu að þeir hefðu verið meðvirkir ráðþegum, mismikið hvað borið hafði á 

því. 

4 Umræður 

Helstu niðurstöður þessarar rannsóknar eru siðferðileg álitamál koma upp í náms- og 

starfsráðgjöf í framhaldsskólum á Íslandi. Þau mál sem náms- og starfsráðgjafar þurfa oftast 

að kljást við tengjast trúnaði; flóknum samskiptum, tengslum og hlutverkum og faglegum 

vinnubrögðum og gildum. Auk þess kom í ljós að ráðgjöfunum fannst oft erfitt að takast á við 

siðferðileg álitamál  í starfi sínu. Þetta hafði bæði áhrif á ráðgjafana tilfinningalega og einnig 

áttu þeir stundum erfitt með að átta sig hvað best væri að gera í stöðunni.  

    Niðurstöður rannsóknarinnar leiddu í ljós að þau siðferðilegu álitamál sem koma upp í 

framhalsskólum á Íslandi eru af svipuðum toga og í öðrum Evrópulöndum þar sem slíkt hefur 

verið rannsakað (Bodenhorn, 2006; Glosoff og Freeman, 2007; Lazovsky, 2008). Því má ætla 

að hér á landi megi styðjast við erlendar rannsóknir um þetta efni og læra af þeim. Þannig er 

hægt að þróa nám og störf náms- og starfsráðgjafa með hliðsjón af reynslu í öðrum löndum. 

Til að mynda tel ég að gott væri að nýta reynslu og rannsóknir um náms- og starfsráðgjöf í 

fjölmenningarsamfélögum, þar sem Ísland hefur þróast í þá átt á síðastliðnum árum. Reynsla í 

fjölmenningarlegri ráðgjöf er ekki mikil hér á landi og kom það í ljós að  þegar viðtölin voru 

tekin að slík mál hér á landi eru frekar ný af nálinni. Í rannsókninni kom það á óvart að 

vandamál tengd fjölmenningu kæmu fram í náms- og starfsráðgjöf í skólum á Íslandi. Það má 

draga þá ályktun að það sýni hversu lítil umræða hefur verið meðal náms- og starfsráðgjafa 

um vandamál tengd fjölmenningu. 

Samhliða væri hægt að nýta niðurstöður úr rannsókninni til að auka gæði 

ráðgjafarinnar almennt fyrir bæði ráðþega og ráðgjafa. Einnig væri hægt að rannsaka dýpra 

hvern flokk af álitamálum sem komu upp í rannsókninni.  

Gögnin voru greind miðað við flokkana sem sagt var frá hér að ofan. Algengast 

reyndist vera að trúnaður væri tengdur siðferðilegum álitamálum Trúnaður við ráðþega þýðir 

það að ráðgjafi lætur engum í té upplýsingar sem hann hefur fengið hjá ráðþega, nema með 

upplýstu samþykki hans (Dolgoff o. fl., 2009). Eins og fram kom í niðurstöðunum finnst 

ráðgjöfum í framhaldsskólum afar mikilvægt að halda trúnað við ráðþega. Samkvæmt Corey 

og Corey (2007) og Lazovsky (2008) kemur það heim og saman við skrif og rannsóknir sem 

gerðar hafa verið í öðrum löndum. Í þeim kemur fram að til að árangur náist í ráðgjöfinni þarf 

að gæta þess að eyðileggja ekki traust milli ráðgjafa og ráðþega. Ráðþegi á að geta treyst því 

að það sem hann segir ráðgjafa sé varðveitt sem trúnaðarupplýsingar. 

    Eins og gefur að skilja tengist trúnaður við ráðþega ákveðnum málum sem ráðgjöfum 

hefur verið trúað fyrir. Hjá þátttakendum rannsóknarinnar var umræða um trúnað við ráðþega 

algeng. Ráðgjafarnir voru sammála því að ef trúnaður væri ekki virtur þá myndu ráðgjafar 

missa traust ráðþega og væru þá ekki til gagns í sínu starfi. Trúnaður var samt stundum 

sveigjanlegur hjá ráðgjöfunum, það er að ráðgjafarnir fóru ekki alltaf fullkomlega eftir 

reglunum ef þeirra eigin sannfæring sagði þeim að annað væri réttara. Dæmi um þetta komu 

fram til að mynda í sambandi við upplýsingar til foreldra ólögráða og lögráða nemenda.  

Lazovsky (2008) stóð að rannsókn, þar sem kemur fram að siðferðileg álitamál í skólum 

tengjast í flestum tilfellum því að ráðgjafar þurfa að taka ákvörðun um hvort er réttara; að fara 

eftir ákveðnum reglum eða að gera eitthvað sem þeirra réttlætiskennd eða samviska segir að 

sé rétt. Hluti af þeim álitamálum sem komu upp í rannsókninni sem þessi ritgerð byggir á, 

tengdust því að siðferðiskennd ráðgjafa stangaðist annað hvort á við siðferðilegar skyldur í 

starfi eða lagalegar skyldur, eins og Sigurður Kristinson (1991) og Bayles (1989) benda á að 

sé algengt. Sem dæmi má nefna þegar ráðgjafar hafa verið að reyna að koma til skila 

upplýsingum án þess að segja beint í hverju vandinn væri fólginn. Einnig geta einhvers konar 

mistök, gáleysi eða misskilningur orðið til þess að trúnaður er rofinn.  

    Í 6. grein siðareglna FNS kemur fram að þegar rjúfa þurfi trúnað við ráðþega, þegar 

lög kveða svo um, þá skuli ráðþega gerð grein fyrir því að það þurfi að gera. Niðurstöður 

rannsóknarinnar sýndu að þetta er eitt af því sem var ekki alltaf gert. Í einhverjum tilfellum 

var ekki alveg skýrt hvers vegna ráðþega var ekki tilkynnt um að rjúfa þyrfti trúnað og 

misskilningur eða aðrar ástæður gátu einnig haft þau áhrif að ráðþegi var ekki upplýstur um 

hvers vegna rjúfa þyrfti trúnað.  

    Upplýst samþykki virðist, samkvæmt niðurstöðunum, ekki notað jafn markvisst í 

ráðgjöf í framhaldsskólum á Íslandi og gert er í sumum öðrum löndum. Samt sem áður segjast 

allir ráðgjafarnir láta vita af takmörkun á trúnaði varðandi hættu sem steðjar að ráðþega eða 

öðrum. Sumir ráðgjafanna láta nemendur vita í upphafi ráðgjafar að ákveðin mál þurfi að 

tilkynna þriðja aðila. Rannsóknin leiddi í ljós að ráðgjafar hafa tvenns konar sýn varðandi 

upplýsingagjöf til foreldra. Þetta kemur heim og saman við niðurstöður úr öðrum rannsóknum  

(Lazovsky, 2008). Annars vegar eru ráðgjafar sem segja að foreldrar hafi lagalegan rétt sem 

forsjáraðilar til að fá allar upplýsingar og hins vegar eru ráðgjafar sem segja að þeir myndu 

ekki fylgja lögum varðandi tilkynningaskyldu ef þeim fyndist hætta á að það það kæmi niður 

á hagsmunum ráðþegans. 

    Allir ráðgjafarnir sögðust tilkynna til viðeigandi aðila ef nemendur sýndu hættulega 

hegðun, svo sem sjálfsmorðshugleiðingar, en samkvæmt Kress o.fl. (2006) virðist aukin tíðni 

á því að nemendur stundi sjálfsmeiðandi hegðun. Í rannsókninni sem þessi ritgerð byggir á 

kom ekki fram sérstaklega hvers konar hegðun nemendur sýndu mest, sem félli undir þetta. 

Það væri verðugt rannsóknarefni að greina þessa hegðun nánar. Og einnig hvort ákveðnar 

orsakir eða breytingar í samfélaginu ýti undir eða auki líkur á slíkri hegðun. Trúnaður tengist 

einnig inn á fjölmenningarlega ráðgjöf sem minnst var á hér að ofan. En Dolgoff o. fl. (2009) 

benda á að trúnaður er hátt metinn í samfélögum þar sem réttur einstaklinga er í hávegum 

hafður. 

     Sá sem leitar eftir þjónustu fagaðila þarf að geta treyst því að fá þá þjónustu sem 

fagaðilinn gefur sig út fyrir að geta veitt (Koehn, 1994). Af þessum ástæðum er siðferðilegt 

álitamál þegar ráðgjafi getur af einhverjum ástæðum ekki veitt þá þjónustu sem honum er 

ætlað að veita ráðþega. Samkvæmt niðurstöðum rannsóknarinnar koma tímabil hjá 

ráðgjöfunum þar sem of mikið álag er á þeim í starfi. Þeir töldu að stundum væri streita eða 

þreyta vegna álags ástæða þess að þeir ná ekki að sinna starfi sínu eins vel og skyldi, til 

dæmis að ná góðu sambandi við ráðþega. Einnig kemur fyrir að ráðgjöfum mislíkar eitthvað í 

fari ráðþega og veiti þess vegna ekki þá ráðgjöf sem þeim beri að gera.  

     Ráðgjafarsambandið á að takmarkast við ráðgjöfina en ráðgjafar finna stundum fyrir 

tilfinningaviðbrögðum gagnvart ráðþega, sem getur verið eðlilegt en tilfinningarnar geta 

valdið breytingum á hegðun ráðgjafans. Þá getur ráðgjafinn farið að veita ráðþega aðstoð sem 

er meiri en sú sem til er ætlast af honum faglega og það getur orðið eyðileggjandi í ráðgjöfinni 

(Dolgoff o. fl., 2009). Í rannsókninni kom fram að slík mál koma upp hérlendis. Fram kom að 

ráðgjafar finna stundum fyrir meðvirkni, sem kemur í framhaldi af því að sýna umhyggju fyrir 

vandamálum ráðþega og vilja hjálpa honum að leysa þau. Ráðþeginn sækist eftir eða fær 

aðstoð með (vanda)mál frá ráðgjafanum og venjulega lýkur sambandinu þegar þeim hluta 

ráðgjafarinnar er lokið (Dolgoff o. fl., 2009). Í rannsókninni kom fram að meðvirkni er ein 

ástæða siðferðilegra álitamála. En þrátt fyrir að ráðgjafar þurfi að vera meðvitaðir um hættuna 

á meðvirkni, eða aðstoð sem fer út fyrir það sem ætlast er til af þeim faglega, þá þarf að hafa 

það til hliðsjónar að vinaleg samskipti geta verið einmitt það sem ráðþegi þarfnast til að ná að 

nýta sér þá aðstoð sem hann sækir sér. En eins og  Corey og Corey (2007) benda á, þarf að 

gæta hagsmuna ráðþega á öllum tímum ráðgjafarsambandsins.  

    Samband við ráðþega kom í sumum tilfellum fram sem siðferðilegt álitamál í 

rannsókninni og í 1. gr. í siðareglum FNS kemur fram að það sé eitt af því sem þarf að gæta 

að. Siðareglur byggja á hlutlægum staðreyndum og rökstuddum kröfum um sanngirni en ekki 

á persónulegri afstöðu fólks (Vilhjálmur Árnason, 2003). Samviska fólks er 

einstaklingsbundin því  hefur fólk  ólík viðmið. Í rannsókninni kom fram að ráðgjafar töldu 

ákveðin álitamál koma upp þegar þeirra eigin samviska stangaðist á við reglur eða gildi. Það 

má því segja að erfitt geti verið að áætla hvað sé rétt að gera í tilfellum þar sem sannfæring 

ráðgjafans stangast á við eitthvað sem ætti að fara eftir.  Í 2. grein siðareglna FNS kemur fram 

að ekki skuli mismuna ráðþegum til dæmis vegna kyns. En ráðgjafarnir töldu nauðsynlegt að 

hvetja stúlkur til að sýna áhuga á störfum og frama sem væri oftar tengt körlum. Þau töldu að 

það gæti verið samfélagslegt og siðferðilegt vandamál sem ráðgjafar þyrftu að vera vakandi 

fyrir í starfi sínu.  

      Það tengist einnig faglegum vinnubrögðum að taka að sér að leysa mál sem eru ekki í 

verkahring eigin fagstéttar. Samkvæmt niðurstöðum rannsóknarinnar kom fram að ráðgjafar 

og annað starfsfólk framhaldsskóla fer stundum að vinna með mál sem ætti í rauninni að vísa 

til annara fagaðila. Annað sem tengist faglegum vinnubrögðum er hvort ráðgjafi hafi tilskilin 

réttindi til að vinna þau störf sem hann sinnir. Í 1. gr. siðareglna FNS kemur fram að náms- og 

starfsráðgjafar skuli ráðleggja á grundvelli faglegrar þekkingar sinnar og samvisku. 

Samkvæmt Davis og Mickelson (1994) nota yfir 50 % ráðgjafa í skólum kannanir eða próf 

sem þeir hafa ekki þjálfun til að nota. Það væri verðugt rannsóknarefni að athuga hvernig 

þessu er háttað hér á landi.  

    Ráðþegar ráðgjafa í framhaldsskólum eru lang oftast nemendur í skólunum. 

Siðferðilegu álitamálin sem koma upp tengjast því nemandanum sjálfum á einhvern hátt. Til 

að vinna sem best úr siðferðilegum álitamálum, og þar með að nemendur skólanna fái sem 

besta þjónustu, þurfa vinnubrögð starfsfólks að vera fagleg. 

Við val á rannsóknaraðferðum var leitast við að nota aðferðir sem gæfu skýra sýn á 

rannsóknarefnið. Mismunandi aðferðir fela í sér bæði kosti og galla. Það getur talist til 

veikleika eigindlegra rannsóknaraðferða að þessar aðferðir hafa ekki alhæfingagildi 

(Creswell, 2007). Athugað var hvaða siðferðilegu álitamál kæmu mest upp í náms- og 

starfsráðgjöf í framhaldsskólum, en ekki var athugað á stórum fjölda ráðgjafa hvernig málin 

skiptust í prósentur og hversu algeng þau væru.  

    Einungis einn karlmaður var meðal þátttakenda í rannsókninni og það getur talist 

ókostur, en þar sem konur eru í meirihluta í stétt náms- og starfsráðgjafa var erfitt að hafa 

karlana fleiri en var. Við úrvinnslu gagnanna var ókostur að kynjahlutfallið var svo ójafnt því 

að ekki má vera hægt að rekja upplýsingar beint til þátttakenda. Einnig hefði getað verið 

fróðlegt að vita hvort munur væri á þeim málum sem koma upp hjá konum og körlum í náms- 

og starfsráðgjöf.  

        Í ferli rannsóknarinnar þróuðust og breyttust hugmyndir hjá rannsakanda. Sumar 

niðurstöður renndu stoðum undir fyrirfram myndaðar hugmyndir en aðrar niðurstöður komu á 

óvart og kölluðu á nýja sýn á málin. Það kom til að mynda á óvart að mætingar nemenda í 

framhaldsskólum væru valdur að siðferðilegum álitamálum í eins miklu mæli og kom fram í 

rannsókninni. Einnig kom á óvart að ráðgjafarnir nefndu misbeitingu og vanrækslu, í 

sambandi við siðferðileg álitamál, ekki eins mikið og umfjöllun um þau mál benti til. Ástæðan 

fyrir því er sennilega að um slík mál eru skýrar reglur, til að mynda hvenær eigi að tilkynna til 

Barnaverndar.  

    Siðferðileg álitamál í náms- og starfsráðgjöf í framhaldsskólum hafa ekki verið 

rannsökuð á Íslandi áður, svo vitað sé. Rannsóknina tel ég afar þarfa og gagnlega fyrir þá 

vaxandi stétt náms- og starfsráðgjafa á Íslandi. Í mínu námi í náms- og starfsráðgjöf fannst 

mér vanta meiri umfjöllun um siðferðileg málefni, þar á meðal siðferðileg álitamál. Vona ég 

að rannsóknin geti nýst í því samhengi. Í framhaldi af þessari rannsókn væri hægt að athuga, 

með eigindlegum eða megindlegum rannsóknaraðferðum, hvernig siðferðileg álitamál skiptast 

niður. Einnig mætti rannsaka nánar alla flokkana/þemun sem komu fram í þessari rannsókn. 

Til dæmis væri hægt  að spyrja nánar út í hvaða mál kæmu upp sem varðaði trúnað, eða að 

rannsaka betur hvert og eitt siðferðilegt álitamál. Áhugavert væri líka að fá dýpri skilning á 

líðan ráðgjafanna þegar þeir takast á við siðferðileg álitamál.  

    Þegar niðurstöðum rannsóknarinnar var skipt í kafla var tekið tillit til þess að flokkar 

sem tengjast mikið væru í sama kafla. Um þá flokka var fjallað sameiginlega í hverjum kafla. 

Í ljós kom að mál tengd fólki af erlendum uppruna voru ekki eins áberandi eins og kemur 

fram í rannsóknum í löndum þar sem mikið er af innflytjendum. Samt sem áður hefur aukist 

að vandamál sem tengjast ólíkum siðaviðmiðum, uppruna eða trúarskoðunum skjóti upp 

kollinum í íslensku samfélagi, eins og kom fram í rannsókninni. Þeir ráðgjafar sem starfað 

höfðu lengst við ráðgjöf  höfðu tekið eftir þessu, því í byrjun starfsferils þeirra bar nær ekkert 

á siðferðilegum álitamálum tengdum ólíkum uppruna. Því má ætla að þetta sé vandamál sem 

vert er að gefa gaum og vinna betur með í náms- og starfsráðgjöf, sem og samfélaginu öllu. 

Þess má geta að Reykjavíkurborg hefur í þróun aðgerðaráætlun gegn kynbundnu ofbeldi. Í 

henni felst þróun á aðgerðum sem ætlaðar eru til að koma á skipulagðri vinnu með kynbundið 

ofbeldi í ýmsum myndum. Þar á meðal er áætlun um aðgerð hvernig taka eigi á vandamálum 

sem tengjast ofbeldi á konum og börnum þar sem gerandinn er af erlendum uppruna og með 

aðra siði frá sínu heimalandi (Reykjavíkurborg, 2011).  

    Niðurstöður rannsóknarinnar sýna hvaða siðferðilegu álitamál koma helst upp í náms- 

og starfsráðgjöf í framhaldsskólum á Íslandi. Málin tengjast þemum sem hafa verið nefnd. 

Málin eru oft flókin og liggja ekki uppi á yfirborðinu heldur leynast stundum í hugarfylgsnum 

ráðgjafa og þeirra sem starfa með þeim. Þau eru oft ómeðvituð við fyrstu sín þannig að 

einstaklingarnir sem eiga hlut að máli koma ekki auga á vandann fyrr en málið er jafnvel 

komið úr þeirra höndum. Því er mikilvægt að vinna skipulega og markvisst með opnum huga 

að því að koma auga á siðferðileg álitamál og reyna að leysa þau á farsælan hátt.     

4.1 Er hægt að kenna siðferði fagstétta? 

Strax við upphaf rannsóknarferlisins kom í ljós að hugmyndir ráðgjafa um siðferðileg álitamál 

eru afar misjafnar. Hluti ráðgjafanna var hissa á því í fyrstu að verið væri að spyrja um 

siðferðileg álitamál. Einn af þátttakendum sagði í byrjun viðtalsins að hjá sér væru ekki 

siðferðileg álitamál þar sem unnið væri eftir faglegum viðmiðum og reglum. Síðan þegar farið 

var að ræða málin nánar þá nefndi sami ráðgjafi að siðferðileg álitamál kæmu upp alls staðar, 

ef betur væri að gáð. Einn ráðgjafi, sem hringt var í, en tók ekki þátt í rannsókninni, fór í vörn 

þegar rannsóknarefnið var kynnt og virtist finnast það óþægilegt til umræðu. Tveir af 

þátttakendum sögðu að eflaust kæmu slík mál upp hjá þeim á hverjum degi.  

   Af þessu má draga þá ályktun að skerpa þurfi  línurnar varðandi siðferðileg álitamál í 

stétt náms- og starfsráðgjafa.  Til dæmis að siðferðileg álitamál væru meira áberandi í kennslu 

nema, bæði bóklega og verklega. Þetta er í takt við skrif  Dolgoffs (2009) en hann telur að 

varðandi kennslu í siðferði fagstétta sé sennilega ekki nóg að hafa bóklega kennslu og 

umræður um siðferðileg mál í ráðgjöf, heldur þarf að fylgja slíku eftir í verklegum æfingum. 

Neminn þarf að takast sjálfur á við slík mál og fá leiðsögn við vinna með þau. Enn fremur 

segir Dolgoff að fræðimenn séu ekki á einu máli um hvað orsakar hegðun okkar. Sumir vilja 

meina að hegðun okkar sé mótuð af viðhorfum okkar. Önnur fræði halda hins vegar fram að 

þessu sé öfugt farið, það er að við veljum okkur viðhorf sem samræmast hegðun okkar. Þetta 

styður það að til að ráðgjafi nái að móta rétt viðhorf þarf hann markvissa þjálfun í því. 

Lazovsky (2008)  tekur í sama streng og bendir á að niðurstöður úr rannsóknum megi nýta í 

kennslu og þjálfun ráðgjafa. Með kennslu og þjálfun er hægt að auka siðferðilega vitund 

tilvonandi ráðgjafa og siðferðilega hegðun. Það er ekki nóg að láta nema fá siðareglur og 

lagalegar reglur heldur þarf þjálfun í að takast á við siðferðileg álitamál að vera hluti af námi 

þeirra. Þannig þarf að þjálfa nemann í taka faglegar og siðferðilegar ákvarðanir. 

5 Lokaorð 

Sennilega koma siðferðileg álitamál upp hjá flestu fólki á hverjum degi. Sér í lagi þeim 

fagstéttum sem vinna náið með öðru fólki. Niðurstöður þessarar rannsóknar sýna fram á að 

siðferðileg álitamál koma reglulega fram í náms- og starfráðgjöf í framhaldsskólum hér á 

landi. Þetta er eðlileg niðurstaða miðað við það að aðrar fagstéttir, hérlendis sem erlendis, 

hafa sömu sögu að segja. Siðferðileg álitamál eru þess eðlis að erfitt er að segja til um hvað sé 

rétt að gera og geta því valdið náms- og starfsráðgjöfum erfiðleikum í starfi, til dæmis við 

ákvarðanatöku. Einnig getur komið upp vanlíðan hjá ráðgjafa séu málin mjög erfið og þar 

með skert gæði ráðgjafarinnar. Þess vegna er mikilvægt að skerpa vitund fagfólks á 

siðferðilegum álitamálum.   

    Þegar niðurstöður rannsóknarinnar eru bornar saman við erlendar rannsóknir og 

heimildir um sama efni, þá kemur í ljós að hérlendis koma fram svipuð siðferðileg álitamál og 

erlendis og því hægt að nýta erlendar niðurstöður til að bæta ráðgjöf hérlendis hvað þetta 

varðar. Ýmsar framhaldsrannsóknir væri tilvalið að framkvæma, eins og bent var á í 

umræðukaflanum, til að skýra þau mál sem koma upp hér á landi, sérstöðu þeirra og í 

framhaldinu bæta ráðgjöfina.  

    Stétt náms- og starfsráðgjafa er ung og vaxandi starfsstétt á Íslandi. Mikil þróun hefur 

orðið á námi og störfum náms- og starfráðgjafa hér á landi undanfarin misseri og mun eflaust 

halda áfram að þróast. Til að sú þróun megi gagnast sem best fyrir stéttina og ráðþega hennar, 

þurfa fagleg vinnubrögð að vera til staðar. Fagleg vinnubrögð stéttarinnar aukast með 

rannsóknum hérlendis á störfum sem hér eru unnin og einnig með því að nýta erlend fræði og 

rannsóknir. Þeir náms- og starfsráðgjafar, sem tóku þátt í rannsókn minni og greindu frá sinni 

reynslu af siðferðilegum álitamálum, lögðu þannig grunn að betra starfi stéttarinnar í 

framtíðinni.   

Fylgiskjal 1 

Viðtalsrammi sem stuðst var við í viðtölunum: 
 
Spurningar um foreldra og sjálfræðisaldurinn: 
 Hvaða áhrif hefur það á ráðgjöfina þegar ráðþegar verða lögráða? 
 Hvernig breytist samstarf við foreldra þegar ráðþegar verða lögráða? 
 Hvernig myndir þú bregðast við ef foreldrar vilja upplýsingar um lögráða barn þeirra? 
 Hvað gerir þú ef ólögráða ráðþegi vill ekki að upplýsingar fari til foreldra? 

 
Spurningar um veikindi og líðan nemenda: 
 Hvaða mál ræða nemendur helst í sambandi við eigin líðan og veikindi? 
 Hvaða vandamál koma helst upp varðandi fóstureyðingar hjá stúlkum í námi? 
 Hver eru helstu vandamál tengd veikindum nemenda? 

 

Spurningar um þjónustu ýmissa stofnana: 
 Hver eru helstu samskipti við aðrar þjónustustofnanir vegna nemenda? 
 Hvaða vandamál koma helst upp varðandi samstarf við aðrar stofnanir? 

 

Spurningar varðandi samstarfsfólk ráðgjafanna: 
 Hvernig eru samskipti þín vegna nemenda við samstarfsfólk í skólanum? 
 Er algengt að kennarar reyni að fá upplýsingar sem þeim ber ekki að fá? 
 Kvarta nemendur yfir framkomu starfsfólks skólans? Yfir hverju kvarta þau? 

 

Spurningar um fagmennsku í starfi: 
 Hvaða mál koma upp hjá þér varðandi fagmennsku í starfi? 
 Notar þú siðareglur FNS? 
 Hvernig notar þú siðareglur FNS? 
 Finnur þú einhvern tímann fyrir meðvirkni gagnvart ráðþegum?  
 Við hvaða aðstæður finnur þú fyrir meðvirkni? 

 

Spurningar um upplýsingar í pósti eða bréfi: 
 Hvaða upplýsingum þarf helst að koma á milli starfsfólks? 
 Hvernig er nauðsynlegum upplýsingum um nemendur komið til annars starfsfólks? 
 Hver eru helstu vandamál sem koma upp varðandi upplýsingar um nemendur? 

 
Spurningar um samband við ráðþega: 

 Hvernig bregstu við ef ráðþegi kemur illa fram við þig? 
 Hefur þú upplifað að finnast þú ekki koma vel fram við ráðþega? 

 Hvaða áhrif hefur það á þig ef þér finnst þú ekki hafa komið rétt fram við ráðþega? 

 Finnst þér þú einhvern tíma gera of mikið eða of lítið fyrir ráðþega? Hvað? 

 

Spurningar um hlutverk ráðgjafa: 
 Sinnir þú kennslu í skólanum? 
 Ertu í einhverjum öðrum hlutverkum en ráðgjöf gagnvart ráðþegum? 
 Hvernig skarast hlutverk þín á innan skólans? 

Viðauki 

 

SIÐAREGLUR Félags náms og starfsráðgjafa  

Inngangur  

Félag náms- og starfsráðgjafa er fagfélag náms- og starfsráðgjafa á Íslandi.  

Siðareglum Félags náms- og starfsráðgjafa er ætlað að efla fagvitund náms- og starfsráðgjafa og stuðla 

að fagmennsku í starfi með hagsmuni ráðþega í fyrirrúmi. Tilgangur þeirra er jafnframt að vera náms- og 

starfsráðgjöfum siðferðilegt leiðarljós í starfi, upplýsa almenning um hugsjónir og faglegar skyldur náms- og 

starfsráðgjafa, og vera mælikvarði á vönduð vinnubrögð innan fagstéttarinnar.  

Markmið náms- og starfsráðgjafar er að auðvelda einstaklingum að átta sig á eigin óskum og vilja og efla 

færni þeirra til að taka farsælar ákvarðanir um nám og starf. Náms- og starfsráðgjafar inna af hendi 

mikilvæga þjónustu fyrir einstaklinga og samfélag. Því skiptir miklu að náms- og starfsráðgjafar gegni starfi 

sínu af fagmennsku og siðferðilegri ábyrgð. Náms- og starfsráðgjafar skulu forðast að hafast nokkuð það að 

sem rýrt gæti það traust sem ríkja ber milli stéttarinnar og almennings. Náms- og starfsráðgjafar skulu líta á 

það sem mikilvæga skyldu að varðveita og styrkja það trúnaðarsamband sem ríkir milli þeirra og ráðþega. 

Þau siðferðisgildi sem liggja siðareglum þessum til grundvallar eru í aðalatriðum af þrennum toga:  

1. Manngildi og virðing. Náms- og starfsráðgjafi ber ávallt fyllstu virðingu fyrir ráðþega. Hann fer ekki í 

manngreinarálit en gætir þess jafnframt að virða sérstöðu hvers ráðþega.  

2. Sjálfræði. Hlutverk náms- og starfsráðgjafa er að efla hæfileika ráðþega til að taka sjálfstæðar 

ákvarðanir og bera ábyrgð á eigin ákvörðunum og þroska. Náms- og starfsráðgjafi ráðskast aldrei 

með ráðþega eða starfar í anda forræðishyggju.  

3. Heill og velferð. Náms- og starfsráðgjafi hefur ávallt heill og velferð ráðþega að leiðarljósi. Hann 

ráðleggur í samræmi við faglega þekkingu sína og bestu vitund. Í störfum sínum forðast hann allt 

það er gæti valdið ráðþega skaða eða óþörfum erfiðleikum.  

  

Kafli I. Ráðgjafarsamband  

1. gr.  

Náms- og starfsráðgjafi sýnir virðingu og nærgætni þegar hann aðstoðar ráðþega við náms- og starfsval. 

Hann virðir sjálfræði hvers einstaklings og leitast við að leiða fram þau lífsgildi og óskir sem ráðþegi hefur 

sjálfur og hjálpa honum þannig að gera sér grein fyrir áhugasviði sínu eða köllun. Náms- og starfsráðgjafi 

ráðleggur á grundvelli faglegrar þekkingar sinnar og samvisku. Hann tekur ávallt ábyrgð á starfsaðferðum 

sínum og ákvörðunum. Hann forðast að stjórna vali ráðþega eða hafa óeðlileg áhrif á ákvarðanir, 

fyrirætlanir, gildismat, lífsstíl eða lífsviðhorf ráðþega.  

http://fns.is/efni/sidareglur_felags_nams_og_starfsradgjafa

2. gr.  

Náms- og starfsráðgjafi skal ekki mismuna ráðþegum til dæmis vegna persónulegra tengsla, félagslegra 

aðstæðna, kyns, kynþáttar, kynhneigðar, trúar, fötlunar, eða annarra sambærilegra þátta.  

3. gr.  

Náms- og starfsráðgjafi skal ekki nýta tengsl við þá sem til hans leita sjálfum sér til framdráttar. Hann skal til 

dæmis gæta þess að ljúka ráðgjafarsambandi þegar fyrir liggur að ráðþegi þarfnast ekki frekari aðstoðar. 

Náms- og starfsráðgjafi forðast að stofna til hagsmunatengsla sem rekist geta á við hag ráðþega. Telji 

náms- og starfsráðgjafi möguleika á hagsmunaárekstri upplýsir hann ráðþega um það. 

4. gr.  

Náms- og starfsráðgjafi kemur fram af heiðarleika og tillitssemi gagnvart ráðþegum sínum og leitast við að 

skapa gagnkvæmt traust. Hann gætir trúnaðar í samskiptum við ráðþega og þagmælsku um viðkvæmar 

persónuupplýsingar. Hann sýnir einkalífi ráðþega virðingu og gætir ávallt fyllstu vandvirkni og varúðar í 

skráningu og meðhöndlun persónulegra gagna á rafrænu og órafrænu formi.  

5. gr.  

Náms- og starfsráðgjafi upplýsir ráðþega um eðli, tilgang og niðurstöður þeirra prófana og mælitækja sem 

hann notar í þjónustu við ráðþega, og beitir þeim ekki nema að fengnu upplýstu samþykki hans.  

6. gr.  

Í undantekningartilfellum, svo sem er lög kveða svo á um eða ógn steðjar að ráðþega eða þriðja aðila, getur 

reynst nauðsynlegt að rjúfa trúnað við ráðþega. Skal þá náms- og starfsráðgjafi jafnan gera ráðþega grein 

fyrir að trúnaður verði rofinn.  

  

KAFLI II. Fagleg ábyrgð  

7. gr.  

Náms- og starfsráðgjafi þekkir viðeigandi lög og reglur varðandi réttindi ráðþega sinna. Náms- og 

starfsráðgjafi getur veitt ráðþega ráðleggingar og stuðning í samskiptum við yfirvöld og stofnanir. Náms- og 

starfsráðgjafi skal þó ávallt hvetja ráðþega til að standa fyrir máli sínu af eigin frumkvæði og ábyrgð. Hann 

skal forðast að taka á sínar herðar ábyrgð sem með réttu er ráðþegans.  

8. gr.  

Náms- og starfsráðgjafi er meðvitaður um gildi sín og viðhorf. Hann gætir jafnréttis og hlutleysis í starfi sínu 

og forðast fordóma af öllu tagi. Náms- og starfsráðgjafi er ennfremur meðvitaður um viðkvæma stöðu 

ráðþega og gætir þess að misnota hana á engan hátt. Hann forðast fagleg tengsl við einstaklinga sem hann 

er tengdur eða venslaður persónulega á annan máta.  

9. gr.  

Náms- og starfsráðgjafi ber ábyrgð á að viðhalda fagþekkingu sinni og færni. Hann leitast við að tileinka sér 

nýjungar á sviði náms- og starfsráðgjafar og bæta þá faglegu þjónustu sem hann veitir. Náms- og 

starfsráðgjafi leitar sér handleiðslu til að efla fagvitund sína, færni og öryggi í starfi. Hann tekur þátt í 

rannsóknum er stuðlað geta að framförum í faggreininni eftir því sem þekking, hæfni og aðstæður gera 

honum fært.  

10. gr.  

Náms- og starfsráðgjafi starfar innan marka menntunar sinnar og reynslu og vísar ráðþega til annarra 

sérfræðinga þar sem starfssviði hans sleppir.  

11. gr.  

Náms- og starfsráðgjafi gerir ekkert það sem rýrt getur álit almennings á náms- og starfsráðgjöf og vinnur 

að því að skapa greininni traust og virðingu. Hann virðir hæfni, skyldur og ábyrgð annarra náms- og 

starfsráðgjafa og gerir ekkert í starfi sínu sem rýrir orðstír þeirra.  

12. gr.  

Náms- og starfsráðgjafi skal aldrei vinna undir áhrifum áfengis eða annarra efna sem slæva dómgreind 

hans og athygli.  

13. gr.  

Náms- og starfsráðgjafi stofnar ekki til kynferðislegs sambands við ráðþega á meðan á faglegu sambandi 

þeirra stendur. Náms- og starfsráðgjafi áreitir ráðþega eða samstarfsfólk aldrei kynferðislega.  

14. gr.  

Náms- og starfsráðgjafi miðlar starfssystkinum af þekkingu sinni og reynslu. Hann upplýsir almenning um 

markmið fagsins og almenn málefni ráðþega. Hann vandar alla miðlun upplýsinga jafn til starfssystkina, 

ráðþega, almennings og opinberra stofnana.  

15. gr.  

Náms- og starfsráðgjafi vinnur að góðum og traustum faglegum samskiptum. Hann starfar í góðri samvinnu 

og tengslum við stofnanir og fagaðila í öðrum fagfélögum sem vinna í þágu og til heilla fyrir einstaklinga og 

fjölskyldur.  

  

KAFLI III. Siðanefnd og brot á siðareglum  

16. gr.  

Náms- og starfsráðgjafi skal starfa í anda siðareglna þessara og taka ábyrgð á faglegum gerðum sínum. 

Náms- og starfsráðgjafar vinna í sameiningu að því að endurskoða siðareglur þessar.  

17. gr.  

Siðanefnd skipa fjórir félagsmenn úr Félagi náms- og starfsráðgjafa, þar af einn úr stjórn félagsins. Hún 

hefur frumkvæði að endurskoðun siðareglna og tekur við ábendingum er varða störf fagfólks í greininni. 

Henni er ætlað að vera leiðbeinandi, ráðgefandi og fyrirbyggjandi að því er varðar siðferðileg álitamál innan 

fagstéttar náms- og starfsráðgjafa. Áður en siðanefnd tekur til starfa skal hún setja sér starfsreglur.  

18. gr.  

Starfi náms- og starfsráðgjafi ekki í anda siðareglna þessara, að dómi starfssystkina hans eða ráðþega, er 

hægt að vísa máli hans til siðanefndar FNS innan árs frá því meint brot átti sér stað. Siðanefnd fjallar um 

þau erindi sem til hennar berast og telji hún að um brot á siðareglum sé að ræða skal hún kveða skýrt á um 

það í rökstuddum úrskurði hvort brotið er ámælisvert, alvarlegt eða mjög alvarlegt. Telji siðanefnd að um 

ámælisvert brot sé að ræða skal hún veita viðkomandi náms- og starfsráðgjafa áminningu. Álíti siðanefnd 

að brotið hafi verið alvarlega eða mjög alvarlega gegn siðareglum þessum vísar hún málinu beint til stjórnar 

félagsins, ásamt áliti sínu. Stjórn félagsins ákveður í framhaldi af því hvort ástæða sé til að vísa viðkomandi 

úr félaginu. Í öllum tilvikum skulu málsaðilum kynntar niðurstöður siðanefndar.  

 

 

 

 

 


